
        
            
                
            
        

    
	МОНГОЛЫН УРАН БҮТЭЭЛЧДИЙН ХОЛБОО

	 

	Ардын ерөөлч ЧИМЭДИЙН ЖИГМЭД

	 

	ЕРӨӨЛИЙН ДЭЭЖ

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1961 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АРДЫН ЕРӨӨЛЧ

	Монголын ард түмэн, өөрийн аман зохиолын эгшиг уран, утга нэвтэрхий баялаг өвтэй юм. Ард түмний үе уламжлалт тэр нандин сайхан бүтээлийг улам улам дэгжүүлэн бадруулахын учир Монгол ардын хувьсгалт нам, ардын засгийн газар, зүйл зүйлээр дэмжиж байна. Намын заалт, засгийн дэмжлэгт зоригжсон ардын цэцэн цэлмэг, оюун билигтэн ерөөлч магтаалч нар, манай нийгэм журамт агуулгатай, үндэсний хэлбэртэй утга зохиолын хөгжилд мөнхийн ариун хувь нэмэр оруулсаар ирлээ. Хүсэл зориг хязгаарлашгүй өргөн энтэй, оюун хурц авьяас дэлгэр ерөөлч магтаалч нар маань хувьсгалт шинэ Монголын хүчирхэг мандсан одоо үед, энхрий хайрт эх орон нам засгийнхаа алдар жолоодлого болоод нийгэм журам байгуулж бүхий түмэн олныхоо баатарлаг хөдөлмөр, жаргалант аж төрөл, хүн ардын энхийн үйлсийг магтан дуулах хосгүй аз хийморьтой байжээ.

	Уншигч олон түмнээ толилуулж байгаа энэхүү номын дотор ардын ерөөлч Чимэдийн Жигмэдийн ерөөл магтаалын холбоо, шог шүлэг орж байна.

	 

	* * *

	 

	Ардын ерөөлч Чимэдийн Жигмэд бол одоо «Чойбалсан аймгийн Баянтүмэн сумын «Баясгалант хөдөлмөр» нэгдлийн гишүүн юм. Угтаа Өвөр монголын Зүүн Үзэмчин хошууны Сац хэмээх газар нэгэн мянган найман зуун ерэн зургаан оны арван хоёрдугаар сарын есөнд хохь тайж адуучин Чимэдийн гэрт төрсөн ганц хүү билээ.

	Жигмэдийн эцэг Чимэд, моринд гарамгай, зартай уургач адуучин эр. Эх Эрийчиймаа нь хоолой сайтай дууч, бас нэрт малчин байжээ.

	Жигмэд, арваадхан настайдаа эцгээс өнчрөн хоцорчээ. Тэр, эцэг Чимэдийн адуунд эрэмгий малч сайны буурь залгах, эсхүл хүн олонд ойшоогдох ямар нэг өөр зүйл оролдъё гэж санаа шулууджээ. Тэгэвч, Жигмэд ерөөлчийн өөрийнх нь хэлдгээр:

	 

	«Хурал ном гэж тоглодог хүүхдийг

	Хуврагийн заяатай гэж «тоодог» байтал

	Хуур лимбэнд дуртай хүүхдийг

	Хувхай гуйлгачин гэж зүхдэг байсан» 

	 

	харгис, харанхуй үед бяцхан Жигмэдийн хүсэл бүтэхэд түмэн садаа тулгарч байсныг өгүүлэх юун. Жигмэд гагцхүү өөрийнхөө хиргүй тунгалаг оюун, хичээмж авхаалжит оролдлого олны ивээх нүүрийн буян түшиж, лам ноёд, баян түрмэг этгээдийн хяхалт доромжлол, японы эзэрхэг түрэмгийн дарлалыг жигшин эсэргүүцэж ирсэн байна.

	Жигмэд, эцгийн захиа, эхийн сургаал дагаж, мал маллахыг нэлээд зүгширч, улмаар арван зургаатайгаасаа хошуу нутгийн зах харах харуул цэргийн албан хаав.

	Жигмэд хорин настайгаасаа хуур хуучрын эгшиг тааруулж холбоо магтаал хэлж эхэлсэн байна. Түүнийг нь нутаг орны үе тэнгийнхэн сонирхож айл айлд найр хурим, эсгий хийх, гүү барихын ерөөл сонсох болжээ. Жигмэд ерөөлч, цаашдынхаа амьдралд, төрсөн нутгийнхаа түмэн олны жаргал, зовлонг хэзээд хуваалцаж, эрх чөлөө, сайн сайхны хүсэл мөрөөдлийг ерөөх хэлэх үгэндээ илчилж, өөрийн бодол зоригийг багтаадаг байв. Жигмэдийн тэр мөрөөдөл, төрсөн нутгийнхны нь амьдралд одоо нэгэнт биелсэн нь хэн бүхний мэдээж байна.

	Жигмэд ерөөлчийн амьдрал, 1945 оноос шинэ үетэй золгов. Уран бүтээл нь урагшлан ахив. Дорнодын уудам тал нутгийн үзэсгэлэн, цэлмэг тэнгэрийн гоо, хүн ардын эрэлхэг хөдөлмөрч байдал юутай гайхамшиг вэ! Энэ бүхэн, ерөөлчийн уран сэтгэлгээг хөгжөөж, магтан дуулах бүтээлийн сэдэв болов. Тэгээд Жигмэд ерөөлч, хуучин үед хөдөлмөрч малчин ардын амьдрал хүнд бэрх байсныг дурдан, феодал, харийн боолчлогчдын эсрэг хийсэн тэдгээрийн тэмцлийн ялалтыг өгүүлж, шинэ амьдралын баясгалан, бүтээн босгох үйлс, ирээдүйн төлөвийг магтан дуулсан «Жаргалант амьдрал» гэдэг холбоо зохиов. Ерөөлчийн бүтээлийн гол сэдэв бол хөдөлмөрч түмний их үйлс юм.

	 

	Шилийн модыг огтолж

	Шилдэг хашаа барьж байна. 

	Энгэрийн чулууг нурааж 

	Өвлийн хороог барьж байна. 

	Хэцүү говийг усжуулж

	Худаг малтан гаргаж байна. 

	Хөндийн өвсийг хадаж

	Хадлан ихээр бэлтгэж байна.

	Талын хөрсийг хагалж

	Тариа будаа тарьж байна.

	Хөгшин залуу бүгдээрээ

	Хөдөлмөрийн хойноос чармайж байна.

	Эрэгтэй эмэгтэй бүгдээрээ

	Эрдмийн хойноос тэмүүлж байна 

	 

	гэж Жигмэд ерөөлч дээрх холбоо найрагтаа өгүүлсэн байдаг. Бас:

	 

	... Ингэж бултаар жаргалтай

	Эд хөрөнгөө эзэмшээд

	Эр чадлаа гаргаж

	Эх орноо хөгжүүлэх нь

	Эрэлхэг намын жолоодлого

	Эвийн түмний хүч байна

	Хамаг олон бүгдээрээ

	Харгис дарлалыг устгаад

	Харанхуй замаас мултарч

	Сайн бүгдийг үзэж

	Саруул замд ороод

	Санаа нэгтэй ажиллаж байгаа нь

	Санаа сайт зөвлөлтийн минь ач

	Саадыг ялагч төрийн минь хүч байна... 

	 

	гэх зэргээр ардын хувьсгалт нам засгийн алдар, зөвлөлт түмний өгөөмөр тусламжийн ач ивээлийг магтсан байдаг билээ. Жигмэд ерөөлч, манай алдарт ажилчин анги, аж үйлдвэрийн хөгжлийг «Жаргалант амьдрал» холбоо найрагтаа бас яруухан үгсээр гаргасан билээ.

	 

	...Ард бидний хэрэглэдэг

	Аяга шаазангаас эхлээд

	Олон янзын хувцас

	Онц сайхан цэмбэ

	Элдэв зүйлийн юмыг

	Эрэлхэг ажилчны гараар

	Эрэгт машины хүчээр

	Энэ дэлхийг босгомоор

	Энгүй ихээр бүтээдэг

	Гарын үйлдвэр, комбинат, 

	Ган төмрийг улайсгаж

	Мөс шиг түргэн хайлаад

	Мөн л тэдний хэрэглэдэг

	Хутга хайчнаас аваад

	Түмэн зүйлийн эдлэлийг

	Түргэн хийж гаргадаг

	Төмөр модны заводоос эхлэн 

	Төрөл бүрийн үйлдвэр 

	Төрөлх оронд минь хөгжив 

	 

	гэжээ. Жигмэд ерөөлч, 1948 онд Улаанбаатар хотноо болсон ардын ерөөлч магтаалч нарыг шалгаруулах уралдаанд оролцож, «Жаргалант амьдрал» холбоо найргаараа тэргүүн байр эзэлж, зохих шагнал хүртсэн юм.

	«Мал бол манай алтан фонд», «Монгол-Зөвлөлтийн найрамдал» «Саальчин», «Ким баатрын тухай», «Нэгдэлчин», «Шинэ амьдрал», «Ажилч гартай анд нөхдөдөө» (Завханыханд зориулсан магтаал), «Эх орондоо» зэрэг Жигмэд ерөөлчийн олон бүтээл уншигч, сонсогч нарт ихэд дэлгэрчээ. Түүнчлэн хөдөө аж ахуйн нэгдлийн хөгжил, амьдралын тухай олон зохиол бийн дотор «Нэгдэлчин» гэдэгтээ:

	 

	Мал сүргээ өсгөдөг 

	Малчин сайтай нэгдэл 

	Сүү шимээ борлуулдаг 

	Саальчин сайтай нэгдэл 

	Орлого зарлагын зүйлдээ

	Нямбай байдаг нэгдэл 

	Олны хүчээр хавсарч 

	Бүтээл гаргадаг нэгдэл. 

	Аль зорьсноо бүтээдэг 

	Ажилчин сайтай нэгдэл 

	Ах дүү олонд магтагдах 

	Тариачин сайтай нэгдэл 

	Урсгал мөрөн далай шиг 

	Ундарч байдаг нэгдэл 

	Ургаж байгаа цэцэг шиг 

	Улам бадрах нэгдэл юм... 

	 

	гэж утга илэрхий үг уран өгүүлжээ.

	Ерөөлч Жигмэд бол сургаалч, шог холбоо найрагч юм. Түүний зохиосон «Архины шог», «Тэр нэг залуу», «Танхай тэр», «Агсан цэнхэр», «Ажилгүй эмэгтэй», «Шившиг» зэрэг шогийг уншигч, сонсогч нар сайн мэдэж байна. Ерөөлч тэдгээрээрээ архины хор, ажилгүйн шившиг, залхуу хойргын гэмийг өгүүлж, архи уухыг тэвчин цээрлэ! Ажилгүй суухыг жигш!гэж захиа санамж өгч байна. Түүнчлэн «Өвгөний сургаал», «Хүү минь зам чинь урт байна, хүлэг морио гуядан урагшаа!» зэрэг сургаал үг байна. Жигмэд ерөөлч бас, «Цомбон туурайт хүрэн», «Ар хөвчийн унага» зэрэг олон дууг эгшиг яруу хөгжимддөг юм. Ерөөлчийн энэ номд «Соёлын довтолгооны тухай», «Халх голын баатруудын дурсгалд», «Ерөөлийн дээж», «Эхийн ач» олон шинэ зүйл оров.

	 

	* * *

	 

	Жигмэд ерөөлч, ардын аман зохиолын уламжлал залгалцаж, утга зохиолын санд ийнхүү үлэмжийн нэмэр оруулсаар байна. Жигмэд ерөөлч бол олон нийтийн үйлсэд идэвхтэй оролцогчийн нэг юм. Чойбалсан аймгийн Хэрлэнбаян сумыг 1948 онд шинэ тутам байгуулахад тус сумын тавдугаар багийн даргаар сонгогдон ажиллаж байсан удаатай. Ерөөлч, ерөөлчийн гэр бүл үр хүүхэд 1953 онд хөдөө аж ахуйн нэгдэлд элсэн оржээ. Тэд одоо Чойбалсан аймгийн "Баясгалант хөдөлмөр" нэгдэлд аж төрөн амьдарч байна. Жигмэд ерөөлч, нэгдлийн хонь маллалцаж байв. Сүүлийн үед сум-нэгдлийн сайн дурын уран сайхны ажилд голлон оролцох болжээ. Түүний гэргий Дэлгэр авгай, охин Биндэръяа, хүү Тост, бэр Жавхлант нар цөм хоньчин юм. Ахмад хүү Арслан тогоочийн мэргэжилтэйн дээр мөн бэр Мажиг нь эмнэлгийн ажилчин юм.

	Жигмэд ерөөлч, 1948 онд Монголын зохиолчдын эвлэлийн гишүүнд элсэв. Жигмэд сум, нутгийн урлаг, ухуулгын ажилд идэвхтэй оролцсоор байгаагийн дээр 1958 онд Завханд 1960 онд Сайншандад явж бас Улаанбаатар хотод хэд хэдэн удаа ирж хөдөлмөрчдөд ерөөл магтаал хэлсэн байна.

	 

	* * *

	 

	Ардын ерөөлч Чимэдийн Жигмэдийн уран бүтээл, идэвх хөдөлмөрийг нам засаг өндөр үнэлдэг. Бүгд Найрамдах Монгол Ард Улсын Ардын Их Хурлын Тэргүүлэгчдийн газар түүний төрсний жаран насны ойг тохиолдуулан 1956 онд Хөдөлмөрийн гавьяаны улаан тугийн одонгоор шагнасан билээ.

	Ардын аман зохиол хөгжүүлэхэд даруу бөгөөд төв шулуун сэтгэл барьж хичээнгүйлэн зүтгэж, манай утга зохиол - урлагийн санд үлэмжийн хувь нэмэр оруулагч Жигмэд ерөөлчийн зүтгэл бүтээлийг манай хөдөлмөрчин түмэн өндөр үнэлж, ардын ерөөлчийн эрхэм алдар олгожээ.

	Эрүүл энх, саруул тунгалаг амьдарч холбоо магтаал, хуурынхаа эгшгийг уянгалуулсаар одоо жаран таван настайгаа золгох гэж байгаа ардын ерөөлч Чимэдийн Жигмэдийн билиг хурц, үг сэцэн, эрмэлзэл өндөр, зүтгэл их юм.

	 

	Санаа тааран хөдөлмөрлөдөг

	Сайхан бүтээл гаргадаг

	Сангийн аж ахуй, нэгдлүүд

	Саруул замаар дэвшиж 

	Тал бүрхсэн малаа өсгөж 

	Талбай хальсан тариа ургуулж 

	Трактор, комбайн хүнгэнүүлж 

	Тавлаг тохилог амьдарч байна...

	 

	Буйр далай, Хэрлэн мөрөн шиг 

	Баян чинээлэг амьдралаа

	Бардаагаар бүтээх авьяастай 

	Баатарлаг түмэн ардтай юм. 

	Онгоц машин, галт тэрэг 

	Онцын техникээр элбэгшиж байна.

	Олон янзын фабрик завод 

	Үйлдвэрийн газар өргөжиж байна, 

	Орос, монгол, хятад 

	Олон түмний найрамдал 

	Оргилон ундрах булаг шиг 

	Он тутамд батжиж байна 

	Ард түмэн бүгд нь 

	Ачит намаа хүрээлдэг 

	Аль сайханд дэвшүүлж 

	Ардын нам минь жолооддог 

	 

	гэж ардын ерөөлч Жигмэд "Ерөөлийн дээж"-дээ өгүүлээд нам, ард түмэндээ хүчин зүтгэхийг илэрхийлэн уриалж байна.

	 

	* * *

	 

	Чимэдийн Жигмэдийн «Ерөөлийн дээж» хэмээх энэ номд орсон зохиолын дотор урьд хэвлэснээс ганц хоёр зүйл зохиолчийн саналаар хасагдаж, бас зарим нь бага сага засагдсаныг уншигч олонд толилуулъя. 

	 

	 

	Найруулан засаж эмхэтгэсэн Ц. ДАМДИНСҮРЭН



	
ЖАРГАЛАНТ АМЬДРАЛ

	Ардын баатар Сүхбаатар

	Амин санаа нэгдсэн

	Анд нөхдөө толгойлоод

	Ариун эх орноосоо

	Араатан дээрэмчин зэрлэгүүдийг

	Арилган тонилгож устгахаар, 

	Алдарт монголоо хөгжүүлж 

	Ард түмнээ жаргуулахаар

	Аугаа Зөвлөлт улсад 

	Аялан зорьж хүрээд 

	Эцэг багш Ленинээс 

	Энэрэл тусламжийг эрэв. 

	Эрэлхэг жанжин Сүхбаатар 

	Эрхэм Чойбалсан хоёр 

	Эрхүү хотод байхдаа 

	Эрдэмтэн нөхдийн сургасан

	Ид хавын эрдмийг 

	Эрдэнэт билгийн оюундаа 

	Эрхэмлэн шамдаж сурав.

	Эх орондоо зүтгэхийн 

	Эрчтэй хүч нь нэмэгдэв. 

	Зүйл бүрийн эрдмийг 

	Зүрх болоод тархиндаа 

	Олж авснаа санавал:

	Олон хоногоор суугаад ч 

	Онцлон шамдах сайхан 

	Ард түмний зовлон 

	Аюултай байна. Монголд 

	Амгалан цагаан сард

	Баяр наадам байдаг

	Ард олны дунд 

	Аялуун цэнгэл байдаг 

	Ашдаа тэр өдрийг 

	Атаат дайсан гамингууд 

	Аллага хядлага болгож 

	Мах цусыг нь гоожуулах гэж 

	Махчилж байна, Монголд.

	Олон түмнээ хайрлахад 

	Омог сүр нь дэгдсэн 

	Этгээд дайсныг занах

	Эр зориг нь бадарсан 

	Эрэлхэг намын нөхөд 

	Эрслэн зорьсноо бүтээгээд 

	Эргэж буцахаар бэлтгэв. 

	Санаа сайтай Зөвлөлтийнхөн 

	Самуун дайсныг сөнөөхөд нь 

	Сайн баатруудаа туслав. 

	Харгис дайсантай тэмцэхэд нь 

	Халуун зүрхнээсээ дэмжив.

	Ган зоригт баатрууд 

	Харгис дайсныг сөнөөгөөд 

	Хуучин засгийг устгаад, 

	Хувьсгалт төрийг байгуулахаар 

	Алтанбулаг, Хиагтад 

	Алс холоос ирлээ.

	Атаат дайсныг сөнөөж

	Ардын жаргалыг зохиох 

	Алтан үсэгт уриаг

	Ар монголдоо тараав.

	Ардууд нь түүнийг сонсоод 

	Алсын зорилгоо нэгтгэж 

	Ардын цэрэгт элсэхээр

	Холын замыг туулах 

	Хурдан морио шалгаад 

	Хортон дайсныг сөнөөхөд, 

	Хурц зэвсгээ ирлээд.

	Бартаат замыг давах, 

	Бахтай хүлгээ шилээд 

	Балмад дайсныг сөнөөх 

	Багаж зэвсгээ бариад 

	Баруун зүүн талаас нь

	Багширч ирлээ, бүгдээрээ.

	Эрдэмт баатар жанжид

	Эрэлхэг нөхдөө жагсаагаад

	Эр зоригоо бадруулж

	Эх орноо өмгөөлье.

	Хулгайн аргат гаминг

	Ховх цохин арилгая.

	Хөөрхий олон ардуудаа

	Хөгжил цэнгэлтэй жаргуулъя гээд

	Хурдан хүлгээ унаад

	Хурц сэлмээ далайгаад

	Сайн баатруудаа дагуулаад

	Шууд эрслээд мордов.

	 

	* * *

	 

	Агт хүлэг морьд нь

	Амгай зуугаад тэмүүлж байна. 

	Ардын баатар цэргүүд

	Санаа нэгдэн довтолж байна.

	Хүлэг олон морь нь

	Хазаар даран дугтарч байна.

	Хүчит олон цэргүүд нь

	Хөмхий зуугаад орж байна.

	Алдарт жанжин Сүхбаатар

	Ах дүү олон цэргүүдээ

	Аттакт удирдаад дайрч байна

	Самуун дайсан гамин

	Сандран үймээд бужигнаж байна.

	Хөнөөлт муу дайсан

	Харсан зүг рүүгээ зугтаав.

	Атаат муу дайсан

	Амь хулжин гүйлдэв.

	Ардын баатар цэргүүд

	Амьд үлдсэн тэднүүсийг

	Нуур дотор орно уу? чи!

	Нугас болоод ниснэ үү чи!

	Газрын гаваар орно уу? чи!

	Галуу болоод ниснэ үү? чи!

	Найман зүг, арван зовхисоос нь 

	Нэгжин байж сөнөөв.

	Өшөөт дайсан гаминг

	Өөрийн эх нутгаасаа 

	Өрсөлдсөн ширүүн байлдаанаар 

	Ингэж хөөн цэвэрлээд 

	Энгийн олноо жаргуулахаар

	Эрхт засгаа бэхжүүлэхээр 

	Урагшаа давшаад ороход нь 

	Уршигт самуун дайсан 

	Оргодол барон Унгерн 

	Араагаа хүртэл зэвсэглээд 

	Ард олныг дүүжлээд 

	Арвин орныг минь эзлэхээр

	Айсуй яваа нь дайралдав. 

	Арслан барсын хүч

	Алтан биед нь цогцолсон 

	Ялж дийлэх эрдэм 

	Яруу ухаанд нь бүрдсэн 

	Аугаа Зөвлөлтийн цэрэгтэй 

	Санал зоригоо нэгтгэн

	Чадал хүчээ бөөгнөрүүлсэн 

	Сүрлэг манай партизан нар 

	Гал бөмбөг дэлбэрэхийн адил 

	Ганга мөрөн долгилохын адил 

	Шуурхай дайран ороод 

	Самуун хөнөөлт дайсныг 

	Сарниулж бүрмөсөн сөнөөгөөд 

	Чадал бяраа үзүүлж 

	Сайхан жаргалыг зохиолоо.

	Гал халуун тэмцэл 

	Гарамгай хурц зоригоор 

	Дарлагдаж байсан улсдаа 

	Жаргалын нарыг мандуулав. 

	Өштөн самуун дайсныг 

	Өөрийн нутгаас цэвэрлээд 

	Үй олон малчдаа 

	Энх төвшин болгов 

	Баяр цэнгэлтэй хөдөлмөр 

	Бадрах гэрэл шиг хөгжив. 

	Ариун тэмцлээр байгуулагдсан 

	Ардын нам батжаад 

	Амар сайхан жаргалын 

	Аав эжий нь болов.

	Агуу тэмцлээр тогтсон

	Ардын засаг бэхжээд

	Ачит сайхан хөдөлмөрийн 

	Алтан түлхүүр нь болов. 

	Ардын хүслийг хангасан 

	Үндсэн хууль батлагдаад 

	Аварга хөгжилт замын 

	Үүрдийн баталгаа нь болов.

	 

	* * *

	 

	Ард олон бид нар

	Ачит намаа хүрээлсээр

	Ажлын ихийг бүтээж

	Ариун соёлоо мандуулсаар 

	Урьдын байснаа өөрчилж

	Улам дээш нь хөгжүүлсээр

	Улсын төв нийслэлээ 

	Улаанбаатар гэж нэрлээд 

	Элэг зүрхнээс хайртай 

	Эрдэнэсийн орон болгожээ. 

	Буруу үзэлт дайсныг

	Бут цохин ялж

	Бузгай ширүүн байгалийг 

	Бужигнасан хөдөлмөрөөр давж 

	Богдын хүрээг шинэчлээд 

	Боловсон хот болголоо.

	Шунахай ховдог дайсныг 

	Ширүүн тэмцлээр дарж 

	Шуургатай хатуу байгалийг 

	Шижигнэсэн хөдөлмөрөөр туулж 

	Сүм дуган голтой

	Шарын шашны хүрээг 

	Шинэхэн хот болголоо.

	Чийрэг бидний хөдөлмөр

	Шимтэй сайхан нийлээд 

	Шиллэж зассан юм шиг

	Чимэг болсон будагтай 

	Шилмэл тунгалаг барилгыг

	Шинэ тутмаар босголоо. 

	Ариун толь голоор нь 

	Автомашин зөрөлдсөн 

	Асар сайхан гудамжийг

	Арван олноор нь засаад

	Монгол - Зөвлөлтийн нөхөрлөл

	Мянган зүгтээ сацрав.

	Мандах нарны гэрэл

	Манай дэлхийг гийгүүлэх мэт

	Малчин олон биднийг

	Манай нам жаргуулав.

	Эрхэм энэ ачлалаар

	Энгийн малчин бид нар

	Эрдэм билгээ нэмэгдүүлээд

	Эрдэнэт сүргээ төлжүүлээд

	Эх орноо хөгжүүлж

	Энх төрөө бэхжүүлж

	Нэг эцгийн хүүхэд шиг

	Найртай байна, бултаараа.

	Шарын шашны балаг

	Савдагт бишрэхээ болиод

	Шинжлэх ухааны ачаар

	Чийрэг биедээ итгэж

	Шилийн модыг огтолж

	Шилдэг хашааг барьж байна.

	Энгэрийн чулууг нурааж 

	Өвлийн хороог барьж байна.

	Хэцүү говийг усжуулж

	Худаг малтан гаргаж байна.

	Хөндийн өвсийг хадаж

	Хадлан ихээр бэлтгэж байна.

	Талын хөрсийг хагалж

	Тариа будаа тарьж байна

	Хөгшин, залуу бултаараа

	Хөдөлмөрийн хойноос чармайж байна.

	Эрэгтэй, эмэгтэй бүгдээрээ

	Эрдмийн хойноос тэмүүлж байна, 

	Сургууль соёл өргөжөөд

	Сурлага боловсрол эзэмшиж байна. 

	Санал зоригоо нэгтгээд

	Шамдаж байна, бүгдээрээ.

	Ингэж бултаар жаргалтай

	Эд хөрөнгөө эзэмшээд

	Эр чадлаа гаргаж

	Эх орноо хөгжүүлэх нь 

	Эрэлхэг намын жолоодлого

	Эвийн түмний хүч байна.

	Хамаг олон бүгдээрээ

	Харгис дарлалыг устгаад

	Харанхуй замаас мултарч

	Сайн бүгдийг үзэж

	Саруул замд ороод

	Санал нэгтэй ажиллаж байгаа нь

	Санаа сайт Зөвлөлтийн минь ач

	Саадыг ялагч төрийн минь хүч байна.

	Эх орноо эзэмшсэн

	Ийм сайхан үед

	Эрдэнэт цогцсыг олдог нь

	Их Зөвлөлтийн тус юм.

	Энх төрийн минь ач юм.

	Ийнхүү сайхан амьдран

	Энх амгалан хөдөлмөрлөж байтал

	Улсыг түйвээх дайсан

	Герман улсад гараад

	Шунахай муу Гитлер

	Шуламсын санааг агуулж

	Бардах хүч минь нэмэгдлээ

	Бага улсуудыг эзэллээ

	Баахан юмыг дээрэмдлээ

	Базааж сайн бэлдлээ

	Бачуу, давчуу хугацаанд

	Зөвлөлт улсыг эзэлж

	Хүсэл бодлоо хангаж

	Хүчирхэг нэрээ мандуулна гэж

	Хоёр чөмгөн ганданг

	Шүтээн болгон хэрэглээд

	Хохимой толгойн дүрсийг

	Сүлд болгон тахиад

	Ажил хөдөлмөрийн фронтод

	Аваргалж байсан Зөвлөлтийн

	Дархан бат хилийг

	Дайрч зэрлэгээр зөрчлөө

	Сацралт Зөвлөлтийн хүмүүст

	Санаж бодох байтугай.

	Зүүдэнд оршгүй зовлонг

	Зэвсгийн хүчээр эдлүүлэхээр

	Эхэлж ирэхийн цагт

	Манай Зөвлөлт Улс

	Маркс - Лениний сургаалаар

	Магад сайн шинжээд

	Шунахай дайсныг ялагч 

	Чадамгай мэргэн бодлогоч 

	Чийрэг эв хамт нам

	Чухамхүү Зөвлөлт түмэн 

	Шударга ёсыг сахиж 

	Шунахай дайсан фашистыг

	Шууд даран сөнөөе, 

	Эх сайхан нутгаа

	Этгээд эднээс хамгаалъя, 

	Энхрий олон ардаа

	Үхэл зовлонгоос аваръя 

	Харгис дайсан гитлерчүүдийг

	Хамх цохин сөнөөе, 

	Хайрт эх нутгаа

	Хатан зоригоор хамгаалъя,

	Хамаг олон ардаа

	Хар нүд шигээ өмгөөлье.

	Манай хэрэг үнэн

	Магад бид нар ялна гэж

	Балмад дайсныг сөнөөхөөр

	Баатар олноо уриалав.

	Атаат дайсныг дарах

	Армийн олныг хуралдуулав.

	Агаар тэнгэрээр дүнгэнэдэг

	Онгоцны сайныг нэгтгэв.

	Алтан дэлхийд нижигнэдэг

	Моторт ангиа хөдөлгөв.

	Уул талыг бүрхсэн 

	Морин ангиа явуулав.

	Хөл нийлүүлэн алхалдаг 

	Явган цэргийг жагсаав.

	Армийн баатар дайчид 

	Алалцах ширүүн байлдаанд 

	Арслан барсын хүчтэй

	Асар догшин орлоо.

	Оросын баатар цэргүүдийн

	Омог сүр нь бадарч.

	Ардын баатар нөхдийн

	Ар талд эцэг эх нь

	Эрэлхэг баатар байлдагчдын

	Өмнө талд нь өлгий нутаг нь:

	Этгээд дайсантай байлдахад 

	Энэ биеэ битгий хайрла! 

	Арван баатар өнөө үхэвч 

	Мянган баатар маргааш төрнө. 

	Урагшаа, урагшаа хүү минь

	Уршигт гитлерийг сөнө өө! гэж 

	Өнөр эх орон нь

	Уриалан дуудаж байлаа.

	Армийн баатар дайчдын 

	Агаа хүч нь зузаасаад 

	Алтан эрдэнэсийн хүчийг

	Нисэгчид дээрээ тусгаж 

	Бүргэд зоригт шинжийг 

	Биедээ тусгаж

	Хатан болд сумаа

	Халдаад ирсэн дайсны 

	Хар голд шигтгэж

	Болд танкны гинжийг 

	Балмад фашист дайсны 

	Бурангуй тархинд нь нааж 

	Галт мөндөр бөмбөгийг 

	Гарамтай гэж ирсэн

	Барс танканд нь буулгаж 

	Газар дэлхийг доргитол

	Агаар тэнгэрийг харанхуйлтал 

	Өдөр шөнө ялгалгүй

	Өвөл зун амралгүй 

	Аймшигт ширүүн байлдааныг 

	Олон сар хийлээ.

	Ороод ирсэн фашистын

	Омог сүр нь дарагдаад 

	Кавказ уулын бэлээр 

	Хааш яашаа зугтаав.

	Хар далайн эргээр 

	Харах мөргүй тонилов.

	Хагас хугас нь сандраад 

	Далайн усанд живэв.

	Ижил мөрний эрэгт

	Ив цохиулан булшлагдав. 

	Өшөөт самуун гитлерийн 

	Үлдсэн хэдэн яргачин нь

	Эхнэр хүүхний оймсоор

	Эрүү толгойгоо боогоод

	Хурдан моринд хөөгдсөн

	Хортон зэрлэг чоно шиг

	Хялан цалан зугтав

	 

	* * *

	 

	Энэ ширүүн тулалдааны

	Ид явагдаж байхын үед

	Ёрын муу дайсан

	Ёнболзож байхын цагт.

	Монгол ард улсаа

	Манлайлж жолоодсон

	Мэргэн төгс бодлоготой

	Монгол ардын нам

	Хайрт олон түмэнтэйгээ

	Хамтарч бүгдээрээ ярилцаад 

	Харанхуй бүрхэг цагт 

	Гэрэлт наран тусах шиг 

	Хайрлан дэмжиж аварсан, 

	Эхээс өнчин хүүхэд шиг 

	Ганцаардаж байх цагт 

	Эцэг эхийн ач шиг 

	Энэрэн дэмжиж тусалсан. 

	Ааваас өнчин хүүхэд шиг

	Аргагүй зовж байхад 

	Ариун сэтгэлийн угаас 

	Асран дэмжиж тусалсан. 

	Ачлалт ах, дүү нар минь 

	Аюул зовлонд учирч

	Алалцах дайсантай тулалдаж байна. 

	Ач тусыг нь үүрд санан

	Амь биеэ хайргүй зориулж

	Анд нөхдийн ёсоор

	Аль болохоор дэмжье гэж

	Ард олноо уриалан дуудаж

	Ариун сэтгэлийн гүнээс

	Гангар хүйтэн өвлийн

	Гутал хувцаснаас эхлэн

	Зүйл бүрийн идээн ундаагаа

	Зүйтэй сайхан зэхэж

	Агт хүлэг морьдоо

	Адуун сүргээсээ шалгаруулан 

	Хуягт танк онгоцыг бүтээх

	Хөрөнгө мөнгөний арвиныг бэлтгэж 

	Хайрт нөхдөдөө туслахаар 

	Халуун гараараа бэлтгэв.

	Бүгд олныхоо өмнөөс

	Маршал Чойбалсан тэргүүтэй 

	Малчны олон төлөөлөгч

	Ардын гараар бүтээсэн

	Зөн бэлгэт бэлгийг 

	Зөвлөлт Холбоот Улсын 

	Түмэн олон нөхдөдөө 

	Түргэн хүргэхээр мордов.

	Бэлэг хүргэсэн төлөөлөгчид минь

	Баатар олон дайчидтай

	Халуун гараа барилцаж 

	Хүүрнэх үгээ ярилцав.

	Онц дотнын хайртай

	Олон мянган баатартаа

	Бат тангаргаа хэлж

	Болд танкаа шилжүүлэв. 

	Халамжит үгээ хэлж 

	Хүлэг морьдоо гардуулав.

	 

	* * *

	 

	Хүн ардын сайныг

	Ханилан байж таньдаг

	Хүлэг морины сайныг

	Унан байж мэддэг

	Эрхэм нөхөд та нарын

	Ингэж тусалсныг харахад

	Урьд ханилсан түүхээ

	Марталгүй замнаж

	Магад цааш нь бэхжүүлээд

	Улам илүү ажилласан нь

	Уураг тархинаас гарамгүй

	Оюун мэргэн сайтай

	Онц халамжтай нөхөд байна гээд 

	Оросын их хүнээс

	Очсон тэдэнд маань талархав

	Монгол Зөвлөлт хоёрын

	Үүрдийн найрамдал улам 

	Бадран зузаарч бэхэжсэний

	Баттай нэгэн баталгаа болов.

	 

	* * *

	 

	Зүрхэн санал нэгдсэн

	Зүйтэй сайхан бодлоор

	Хүргээд өгсөн морьдыг 

	Хүчит баатрууд унаад 

	Үнэт хөрөнгөөр бүтсэн

	Өргөн болд танкийг 

	Удамт баатрууд жолоодоод 

	Халдаад ирсэн дайсныг 

	Харцага шиг сөнөөдөг 

	Хатан болд онгоцыг 

	Хошой баатрууд жолоодоод

	Хүчит ширүүн байлдаанд

	Хөмсөг зангилан орлоо

	Гайхамшигт сүрт баатарчууд 

	Галзуу фашисттай байлдах нь:

	Газар дэлхий нийлтэл

	Ганга мөрний долгилох шиг

	Ой мод унатал,

	Ус мөрөн долгилох шиг.

	 

	* * *

	 

	Атаат дайсан фашистууд

	Амь гарахыг сүвэгчлэн

	Эргэж гэдрэгээ зугтаасаар

	Үүр новш газартаа

	Өлөн ноход шиг хоргодов. 

	Хоргодсон тэр дайснаас 

	Ардын их нэгдлийг 

	Амархан ялна гэл үү? чи

	Хувьсгалт нам засгийг минь 

	Хурдан устгана гэл үү? чи 

	Хатан баатар цэргүүдийг 

	Хамх цохино гэл үү? чи 

	Хорт санааг өвөрлөн

	Дайн хийнэ үү, та нар? гэж

	Өндөр дуугаар асууж

	Өвдөгний дор сөгтгөж 

	Тас цохин сөнөөж 

	Хамх ниргэн устгав.

	 

	* * *

	 

	Халдаад ирсэн гитлерчүүдийг 

	Хиар цохин сөнөөсөн

	Халуун элгэн баатрууд минь 

	Хайр сэтгэлийг минь татав. 

	Хамаг олон бид нар 

	Халуун сайхнаар баярлаж 

	Орон нутаг газартаа

	Олон бүгдээрээ жаргав. 

	Этгээд дайсныг сөнөөгөөд 

	Эрэлхэг баатруудаа шагнаж 

	Самуун дайсныг сөнөөгөөд 

	Сааршгүй цолоо мандуулав.

	Шийдвэр зоригоор сэцэн 

	Мэргэн баатруудаа алдаршуулав. 

	Цацруулж ялалтаа мандуулсныг 

	Тоочоод би барахгүй дээ. 

	Энхрий дархан хилээ 

	Эв журмаар хамгаалан 

	Эх орон нутагтаа

	Энх төвшин жаргав. 

	Төрөлх сайхан нутгаа 

	Түмэн баатрууд нь хамгаалаад 

	Тус бүрийн нутагтаа 

	Тунгалаг сайхан жаргав. 

	Зөвлөлт Монголын найрамдлыг 

	Зүйрлэж яриад барна уу даа? 

	Журамт өвгөн би чинь 

	Зүйрчилж заримаас нь яривал: 

	Анамад далайн ус шиг 

	Эрдэм билиг нь дэлгэрсэн 

	Тунамал нарны гэрэл шиг 

	Төр улс нь бэхжээд 

	Маш сайхан жаргаж 

	Мандан хөгжиж бадарсан

	Манай монгол улсад

	Улаанбаатар алдартай

	Улсын төв нийслэл

	Урьд урьдын байдлаасаа

	Улам илүү хөгжөөд

	Билгийн их эрдэм нь 

	Огторгуйдаа цацраад

	Сэргэлэн баатрын гавьяа нь

	Бие дээрээ тодроод

	Биндэръяагийн гэрэл шиг

	Энх саруул замдаа

	Бид бүхнийг жолоодсон

	Бүгдийн манлай нам.

	Хувьсгалт улсаа хөгжүүлэн

	Ачит нөхөр Сүхбаатарын

	Анх зорьсон хэргийг

	Сацрал өөд нь мандуулаад

	Сайн замыг гэрэлтүүлж

	Манай улсын хөгжлийг

	Жолоодож байх нь сайхан байна.

	Малчин олон бидний

	Мандуулж бүтээсэн хөгжлийг

	Маяг янзаар хэлэхэд

	Их багын ялгалгүй

	Баг, сумаасаа эхлээд

	Хот төвийн газар

	Хороо, хорины захиргаа

	Элдэв зүйл нь адилхан

	Ардын хүүхэд бултаараа

	Соёл боловсролын эрдэмд

	Суралцах саналаа илэрхийлээд

	Огторгуйн олон од шиг

	Үүсгээд гарсан бүхнийг

	Тоочоод огт барахгүй.

	Багийн газартаа бүлгэмтэй

	Бас л сумын газраа

	Бага сургуулиас эхлээд

	Хот төв газартаа

	Байгуулагдаж хөгжсөн сургуулиуд

	Соёл боловсролын эрдмийг

	Судалж гарахын цагт

	Бага залуу хүүхдүүд

	Дур саналаа нэгтгээд

	Дуртай сургуульдаа сурч байна. 

	Ач үрээ сургая гэсэн

	Ардын санал хэчнээн бэ!

	Сургууль хичээлд зориулсан 

	Суралцах танхим хэчнээн бэ! 

	Суралцаад улам дээшээ 

	Шинжлэх ухааныг эзэмшье. 

	Улам дээшээ давшаад 

	Улсын их сургуульд оръё гээд 

	Нарнаас цогтой залуучууд 

	Нийслэл рүүгээ тэмүүлэв. 

	Урагш нь биднийг хөтөлсөн 

	Оюунтан мэргэдээ цуглуулаад 

	Ундрах булгийн эх шиг 

	Учиртай сайхан газрыг 

	Энэ гэж шинжлээд 

	Улсын их сургуулийн 

	Урт их барилгыг

	Улаанбаатартаа босгохоор 

	Хурдан түргэн шийдвэрлээд 

	Хөсөг уналгаас эхлээд

	Хүн ардыг цуглуулаад 

	Хөдөлмөрийн сайныг хийхээр 

	Хуваарилж гарав, тэднийг, 

	Мод хийдэг дархны 

	Мундаг сайныг шилээд 

	Мянга мянган зэргээр, 

	Мужаан хийлгэв, тэднээр, 

	Төмөр хийдэг дархны 

	Тун сайныг цуглуулаад 

	Түм түмэн зэргээр 

	Төмрийн урныг хийлгэв. 

	Шавар хийдэг хүний 

	Шаламгай сайныг шилээд 

	Сая сая эгнээгээр 

	Туйпуу цохиулж бэлтгэв. 

	Шиллэх цонхлох урчуудын 

	Шилдэг сайныг цуглуулаад 

	Цонх хаалга бүхний 

	Шилийг тохируулан зүсүүлэв. 

	Будаг хуар хийгчдийн

	Бузгай сайныг шилээд

	Баримал сайхан угалзыг 

	Будаг тааруулан урлуулав.

	Эрэлхэг энэ нөхөд нь

	Урамтай түргэн хийцгээгээд

	Уг барилгаа босгох 

	Суурийг нь тавих болов.

	Эрхэм хүмүүсийн чанарыг

	Энэ биедээ шингээсэн 

	Эрхэм жанжин Чойбалсан 

	Газрын шимээр тэжээгдсэн

	Ой модны үндэс шиг

	Энгийн олон ардаас тэжээгдсэн 

	Идэр олон залуучууд

	Энэ ордонд хичээллэж

	Энэ дэлхийд гайхагдсан 

	Эрхэм эрдэмтэн болохын 

	Үнэтэй сургаалаа хэлээд 

	Энгийн олон ажилчидтайгаа 

	Мөр зэрэгцэн ажиллаж 

	Суурийн ургаа чулууг

	Өөрийн гараар тавив.

	Ороод ирсэн барилгачид нь 

	Улам бүгдээрээ шалавлаад 

	Уран чадамгай авьяасаа 

	Уралдааны замаар гаргаад 

	Хаш чулуун ханыг нь 

	Хавиргалж дээш босгов. 

	Ус шавраа нийлүүлж 

	Улам дээш нь нэмээд 

	Уран барилга босгов.

	Ган болдыг давтаж 

	Гайхамшигтай сайхан янзлаад 

	Хиртэй гараар баримгүй 

	Тулгуур баганыг босгов. 

	Зандан модыг харуулдаж 

	Зай завсаргүй зүйгээд 

	Мянган жилд хотойхгүй 

	Нуруу болгон тавив.

	Царс модыг хөрөөдөж 

	Цавцайтал сайхан засаад 

	Толь мэт саруулхан

	Шал болгон дэвсэв.

	Таван давхар барилгын

	Дамжаад гарах шатыг нь 

	Тун шаламгай хийж

	Тохилог сайхан болгов. 

	Танан эрдэнийн өнгөтэй 

	Тасалгаа бүрийг засаж 

	Танхим бүрийн байдал нь 

	Тавтай сайхан тохиров. 

	Эрдэмтэн мэргэдийн ажиллах 

	Элдэв зүйлийн хэрэглэхүүнийг 

	Энд тэндээс цуглуулж 

	Эрэмбэ дараагаар нь тавив. 

	Шил мөнгөн цонхнууд нь 

	Нарны гэрэлд гялалзаад 

	Шижир алтан дээврүүд нь 

	Сарны гэрэлд туяарсан 

	Түмэн сэтгэлийг булаамаар 

	Тохитой сайхан барилга бослоо. 

	Маркс, Лениний сургаалаар 

	Мандуулж гаргах уурхай 

	Малчин монгол бидний 

	Эрдэмтэн төрөх уурхай 

	Улсын их сургууль

	Анх байгуулагдсаныг тэмдэглэв. 

	Олон залуучууд цугларч 

	Шинжлэх ухааныг судлахаар 

	Эрдэмтэн багш нар төвлөрч 

	Эрдмийн зүйлийг багшлахаар 

	Энэ дагшин ордонд 

	Далайн ус долгилж 

	Уулын цэцэг ганхах шиг 

	Эрэмбэ дараатайгаар орцгоов. 

	Тэр олон залуучууд 

	Орос, монгол хэлний 

	Онцгой сайхан эрдмийг 

	Судлан эзэмшиж эхэллээ. 

	Эрхэм сайхан ч чанартай 

	Эрдэнэс төгөлдөр хүний 

	Эрүүл мэндийг хамгаалдаг 

	Эмч докторын мэргэжил 

	Манай монгол улсын

	Мандан хөгжихийн үндэс

	Мал сүргийн өвчнийг 

	Анагаах чадалтай эрдэм 

	Уул, хад, далай гээд 

	Ус мөрөн дэлхийн 

	Нууцалсан ховор зүйлийг 

	Нягтлан олдог ухаантан 

	Ариун баян сүргийн минь 

	Ашиг шимийг ихэтгэдэг 

	Асар чадалтан эрдэмтэн 

	Шилдэг эрдмээр зэвсэглээд 

	Шил шилээ залгаад 

	Гарч л эхлэв олноор. 

	Бас үүнтэй адилхан 

	Фабрик заводын зүйл нь 

	Баян монгол оронд минь 

	Бадам лянхуа цэцэг шиг 

	Хөгжин дэлгэрч байхыг 

	Хэлээд би барахгүй 

	Хөгжиж байгаа түүнийг 

	Барагцаалж тэнд хэлбэл 

	Ард бидний хэрэглэдэг 

	Аяга шаазангаас эхлээд 

	Олон янзын хувцас 

	Онц сайхан цэмбэ

	Элдэв зүйлийн юмыг 

	Эрэлхэг ажилчны гараар 

	Эрэгт машины хүчээр 

	Энэ дэлхийг босгомоор, 

	Энгүй ихээр бүтээдэг 

	Гарын үйлдвэр комбинат, 

	Ган төмрийг улайсгаж 

	Мөс шиг түргэн хайлаад 

	Мөн л бидний хэрэглэдэг 

	Хутга хайчнаас аваад 

	Түмэн зүйлийн эдлэлийг 

	Түргэн хийж гаргадаг 

	Төмөр модны заводоос эхлэн 

	Төрөл бүрийн үйлдвэр 

	Төрөлх оронд минь хөгжив.

	
САЙН МАЛЧНЫ ГУРАВ ДУГААР ЗӨВЛӨГӨӨНД ЕРӨӨСӨН ЕРӨӨЛ

	Агаарын нарны гэрэл шиг 

	Яруу алдар нь мандсан 

	Анабад далайн ус шиг 

	Эрдэм билиг нь долгилсон

	Алтан төрөө жолоодсон 

	Ард түмнээ жаргуулсан

	Ачит нам засгийн удирдагч 

	Алдарт маршал Чойбалсан 

	Аугаа Зөвлөлтийн мэргэжилтэн 

	Алдар цолтой малчин 

	Ардын олон төлөөлөгч 

	Сайчуудын зөвлөгөөнд 

	Шалгарч ирсэн та нарт 

	Хувьсгалын халуун баярыг 

	Хувийн зүгээс хүргэе.

	 

	* * *

	 

	Таван эрдэнийн сүргээ 

	Талдаа дүүртэл өсгөж 

	Ариун сайхан хөдөлмөрөөрөө 

	Ард түмнээсээ шалгарсан 

	Алдарт шилдэг малчид 

	Алтан нийслэлийг чиглэж 

	Аймаг аймгаас гарцгаахад 

	Уралдааны улаан туг

	Урд талд намираад 

	Уудам саруул зам 

	Угтаж сайхан цэлийгээд

	Уул, тал, говьд нь 

	Улаан тоосыг мандуулж 

	Улсын төв нийслэлдээ 

	Урамтай зоригтой ирцгээхэд 

	Ачит нам, засаг минь 

	Алдар нэртэй малчдаа 

	Агуу баяраар угтаад 

	Урьд нь зориуд бэлтгэсэн 

	Орд цагаан гэрүүддээ 

	Оруулж тохитой байрлуулаад 

	Олон улсын байдал 

	Одоогийн хурлын зорилго 

	Онц сайхан зүйлсийг

	Олон малчиндаа таниулж байв. 

	Төр улсын удирдагчид 

	Түмэн ардын төлөөлөгчид 

	Төв төвдөө уулзацгааж, 

	Түүхт баяр болцгоож 

	Учрал, өлзий цогцолсон 

	Уудам манай монголын 

	Улаанбаатар хотын 

	Улсын төв театрт, 

	Сайчуудын зөвлөгөөн хийхээр 

	Сайн малчин цуглараад

	Сандал суудал дүүрч 

	Сайхан бүрдэн сууцгаалаа. 

	Эрэлхэг намаа жолоодсон 

	Эх орноо хөгжүүлсэн 

	Алтан төрөө манлайлсан

	Ард олныхоо наран болсон 

	Ачит мэргэн нам, 

	Төр засгийн удирдагч нар 

	Түрүүлэн гарч ирэхэд 

	Хурлын уудам танхимд 

	Хуран цугласан олон 

	Хайр хайрын дээдээр 

	Халуун сэтгэлийн баяраар 

	Хүндэт халуун ерөөлөөр 

	Хүчит сүрлэг уриагаар 

	Төр улсынхаа дууллаар 

	Дурсгалт хөгжмийн аялгуугаар 

	Ашдын их баяраар

	Алга ташин угтацгаав.

	Шинэ монголын минь шилдэг жолоодогч 

	Төрөлхийн хайрт намын минь

	Ариун сайхан бодлого 

	Алдарт малчдадаа тусаад

	Бүх олон малчин

	Халуун хайр халамжаа илэрхийлэн 

	Хамгаас их баяртай суув.

	 

	* * *

	 

	Хурлыг нээж илтгэлийг хийхэд

	Хувь хувьдаа хүлээн авч 

	Хувьсгалт улсаа хөгжүүлэхийн төлөө 

	Хурдан урагш давшихыг бодож 

	Хурц шүүмжлэл, саналаа гаргаад 

	Хувь хувийн туршлагыг солилцох 

	Хойших ажлаа улмаар өрнүүлэх 

	Бадрангуй сэтгэлээ илэрхийлэн, 

	Алтан сүрэг малаа өсгөх 

	Аж ахуй, соёлоо цэцэглүүлэх 

	Арга санаагаа нэгтгэн ажиллах 

	Адбиш сайхан бүхнийг

	Алдарт эх орондоо, шударгаар байгуулах 

	Алсын их баясгалант үйлст 

	Ард түмнээ уриалан дуудаж

	Агуу мэргэн саналаа 

	Малчин бүхэн солилцоход 

	Хүндэт их сургаалыг 

	Хүсээд олдохгүй эрдэнэ мэт санаж 

	Хүн бүхэн баяртайгаар

	Хүлээн баясаж алга ташин угтав. 

	Эдийн засгийн үндсэн суурь болсон 

	Эрдэнэт олон мал сүргээ өсгөж, 

	Эрдэм соёл, шинжлэх ухааныг дэлгэрүүлж 

	Ирээдүйн сайхан хөгжлийг хүсэцгээж 

	Уудам сайхан эх орноо хөгжүүлэх, 

	Улс төрөө үүрд мөнх бэхжүүлээд 

	Урагш хурдлан давшицгаахын төлөө 

	Уриа хашхиран баярлалдан хөгжилдөхөд 

	Бага хурлын тэргүүлэгчдийн газар 

	Бахдам сайхан зарлиг гаргаж

	Хүндэт олон төлөөлөгчийг

	Хөдөлмөрийн гавьяа, Алтан гадас 

	Медаль тэмдэг, хүндэт үнэмлэх

	Мяндсан торгоор шагнахад

	Нэр гарсан хүмүүс

	Нэгэн эгнээ болон жагсаж

	Гарамгай ажиллагаа гаргацгаая гэж 

	Гар барин шагналыг хүртэв. 

	Төр улсынхаа хайрыг татсан 

	Төлөөлөгчид олныг ингэж шагнав. 

	Удамт монгол уран сайхны

	Уянгат хөгжим хангинан цуурайтав аа.

	
МАЛ БОЛ МАНАЙ АЛТАН ФОНД

	Алтай, Хангай говь талд 

	Бэлчээрийн чимэг манай мал, 

	Арчилж хариулаад явахад 

	Нутгийн чимэг манай мал.

	 

	Аль ч дөрвөн улиралдаа 

	Ачаа өгсөн манай мал, 

	Ачиж хөллөж унахад 

	Ашгаа өгсөн манай мал.

	 

	Амтат сайхан идээтэй 

	Ариун тэжээл манай мал, 

	Ашигт сайхан баялагтай 

	Амьд эрдэнэ манай мал.

	 

	Алтан өлгий нутагтаа 

	Арвин сүрэг манай мал 

	Ард түмэн олны

	Амьдрал болсон манай мал, 

	 

	Алс ойрын замд 

	Аян жин тээгээд 

	Ард түмний ажилд 

	Ачаа өгсөн тэмээ минь.

	 

	Ширээ бөх нь сэрвийгээд 

	Шил зогдор нь сэгсийгээд 

	Ширэм таваг нь гялалзаад 

	Шинж сайтай алхалж байна.

	 

	Атар сайхан нутагтаа

	Амгалан тэнэгэр бэлчээд 

	Албан амины хэргийг

	Амархан бүтээдэг адуу минь.

	 

	Атаатан дайсантай тэмцэх цагт 

	Ардын цэргийн унаа даа 

	Амар төвшин одоо цагт 

	Ардын хөдөлмөрийн хэрэгцээ дээ.

	 

	Өргөн сайхан голынхоо

	Өнгөтэй сайхан зүлгэн дээр

	Өөдөө сөөргөө бэлчдэг 

	Өнөр олон үхэр минь.

	 

	Ундарсан сайхан сүүгээрээ 

	Ууж идэхийг хангадаг

	Хөсөг хөтөлд ороод

	Хүчээ өгч тусалдаг.

	 

	Цайдам уужим талдаа

	Цайран ярайж харагдаад 

	Цалгилам их шимтэй

	Цагаан халзан хонь минь

	 

	Хол ойрын бэлчээртээ

	Хонь минь тогтоод гоёхон оо!

	Хоёр гурван гэрээрээ

	Хурга минь дүүрээд баялаг даа.

	 

	Хөхөн сүүг нь саахад

	Тэжээл болсон ачлалтай

	Хөвөн ноолуурыг нь авахад 

	Хүртээл болсон ашигтай

	 

	Хөх цагаан ямаанууд минь

	Хөдөө бэлчээд гоёхон байна, 

	Хөөрхөн цагаан ишигнүүд минь 

	Хөгнө дүүрээд гоёхон байна.

	 

	Тансаг сайхан идээтэй

	Таван хошуу малын минь

	Тасралтгүй ундралтай

	Тавтай сайхан ашиг шим

	 

	Манай монголын залуучууд 

	Малчин ардын хүүхдүүд 

	Машин техник хэрэглээд

	Малынхаа шимийг боловсруулж байна.

	 

	Өргөн цагаан эсгий хийж

	Өргөө гэрээ бүрж байна.

	Өнгө бүрийн будагтай 

	Хивс цэмбэ нэхэж байна.

	 

	Хөлдүү түүхий эдээр нь 

	Хүм булигаар хийж л байна.

	Эвэр ясаар нь хүртэл

	Элдэв юмыг хийж л байна.

	 

	Хайрт намынхаа удирдлагаар

	Хөдөлмөрч малчин бүгдээрээ

	Машид хичээн чармайж

	Мал сүргээ өсгөж байна.

	 

	Хувьсгалт уралдааны үүргийг 

	Хугацаан дотор нь биелүүлье. 

	Хурдан гавшгай ажиллаад 

	Хувь дүүрэн давуулъя.

	
МАЛЧИН НАМСРАЙ

	Чойбалсан аймгийн

	Баян уул сумын нэгдүгээр багийн 

	Бадран хөгжүүлж ажилладаг 

	Аюушийн Намсрайг магтъя!

	Өндөр оройтой малгайтай

	Өнгөтэй улаан залаатай

	Өргөн эмжээрт дээлтэй

	Өөрийн биеэ чимэглээд, 

	Хар хээр мориндоо

	Хазаар эмээл тохируулаад

	Хаваржаа өвөлжөө нутгаа 

	Харж үзэхээр явлаа даа.

	Хангай говь талууд нь 

	Хаана ямар байгаа вэ дээ?

	Хамгийн сайхан, малын бэлчээрийг 

	Хангалттайгаар судалж байна.

	Өргөн тал говьдоо

	Өвс бэлчээр тэнцүүхнийг 

	Өвөлжөө хаваржаа нутгийг

	Өнөд суухыг бодож

	Ургаа өвсний тэнцүүн

	Ус хужир нь тохиромжтой

	Удаан суухад бололцоотой

	Уудам нутгаа судлав.

	Унаа хөсгийг бэлтгэж

	Уулын модыг тээлээ.

	Хангайн модыг авчирч 

	Хашаа саравчийг барилаа.

	Хаваржаа өвөлжөө нутгаа 

	Хангалттайгаар базаав, 

	Олон сайхан баганатай

	Үе гарсан нуруутай 

	Баттай сайхан оньтой 

	Банзаар тавьсан тасвартай 

	Сайн дархан тааруулсан 

	Салхи орохгүй хашаа байна 

	Салган ялган тэжээх 

	Салаа тасалгаа нь саруулхан 

	Аюулт шуурга нэвтрэхгүй 

	Аятай сайнаар тохируулсан 

	Үе гарсан тасалгаанд 

	Үхрийн баасаа хураасан 

	Үерийн ус ч нэвтрэхгүй 

	Үнэн сайнаар бэхэлсэн 

	Хадсан өвсөө нуруулах 

	Давхар давхар заагтай 

	Тавтай сайхан бэлтгэсэн 

	Тохилог баттай хашаа юм. 

	Уудам дэлхийг шинжилж 

	Усны судлыг олоод 

	Ухаж худгаа гаргав. 

	Унаж нурахыг хориглоод 

	Урт сайхан модоороо 

	Хэмжээ тааруулж хашаад 

	Уулзвар бүхнийг нийлүүлж 

	Худгийн хашлага суулгаад 

	Өндөр сайхан байшинг 

	Амсар дээр нь барьж 

	Өвөл цагтаа хөлдөхгүй 

	Дулаан сайхан бэлтгэсэн 

	Урт сайхан онгоцтой 

	Утгуур ховоо бэлхэн 

	Усны талаар хангалттай 

	Ус сайнтай худаг юм. 

	Нарийн хур нь орж 

	Нарны илч буурах 

	Навчны өнгө хувирах 

	Намрын цаг нь боллоо. 

	Хамаг малын тэжээл 

	Хадлан авахаар болов.

	Хадуур сандуу машиныг 

	Хамт бүрнийг бэлтгэлээ.

	Ааг жигдхэнээ алагласан 

	Адууны тэжээл өвс 

	Ховор зүйл нь бүрдсэн 

	Хонины тэжээл өвс 

	Үет дэрс нь алагласан 

	Үхэр тэмээний тэжээл

	Үнэтэй сайхан үртэйд нь 

	Үргэлж бүрнийг авлаа даа! 

	Хурдан хөлтэй мориндоо 

	Морин машин хөллөөд 

	Хурц иртэй сандуунууд 

	Үе үеэр унагаж байна.

	Хойно нь байдаг хамуурууд 

	Бөөн бөөнөөр бухалдаж байна 

	Хувьсгалт улсын зохиосон 

	Уралдаан тэмцээнд оролцож байна. 

	Ган иртэй сандуунууд

	Нарны өнгөнд гялалзаж байна 

	Гартаа барьсан ишүүд

	Ташаан дээр цайлзаж байна 

	Ургасан өвсийг унагаах нь

	Усны давалгаанд өөргүй байна. 

	Улсын тэргүүнд удирдаад

	Улаан тугийг намируулж байна. 

	Хадлангийн өвсөө тээгээд

	Хамт бүрнийг нуруулав.

	Хамгаас эхлэн харагдах нь 

	Хад уул шиг дүнхийж байна.

	Өвс бордоо бүрэн

	Өвлийн нутагт хангалттай 

	Хадлан бордоо бүрэн

	Хаваржаа нутагт хангалттай 

	Аюулт шуурга гараад

	Аймаар ширүүн байвч 

	Аюушийн Намсрай, хашаандаа 

	Аятай тавтай хашчихаад

	Амар жимэр тэжээж байна 

	Өнгөрөх жилийн бүртгэлд

	Жаран мал тоолуулсан 

	Өнөө жилийн бүртгэлд

	Ерэн толгой болгосон 

	Өнөр хөрөнгөө өсгөж

	Улсаас цолтой болсон

	Оюуныхаа туршлагыг

	Улам цааш нь нэвтрүүл дээ!


СҮРГИЙН ДЭРГЭД

	Ардаг морио унаад

	Адуун сүрэгтээ очиход

	Атар сэрмүүн бэлчээрт

	Адуу нь идшилж байв.

	 

	Унага даагаа бүртгэж 

	Унасан морио юүлээд 

	Хүрэн морио эмээллэж 

	Хүүгийн мордоод явтал

	 

	Агтын тоос хадаж

	Айсуй, нэг хүн

	Адууныхаа захад иртэл

	Ажиж түүнийг харахад нь

	 

	Хөглөөд орхисон хөгжим шиг 

	Хөөрхөн аялгуут хоолойтой 

	Ариун цэцгийн үр шиг 

	Анхилуун бор царайтай

	 

	Чавга жимсний цөмс шиг

	Цэвэрхэн хүрэн уруултай

	Тугалын хөөрхөн нүд шиг 

	Торомгор хар нүдтэй

	 

	Сэртэвийн охин Дулмаа гэдэг 

	Сэтгэлт хүүхэн нь байв. 

	Дассан хоёр мэндлэлцээд 

	Дөрөө нийлүүлэн бууцгаав.

	 

	Мөрлөж зэрэгцэн сууж

	Малын бэлчээрээс эхлээд 

	Янагийн учралыг хүртэл 

	Ярилцав, тэнд хоёулаа

	 

	Үеийн хонгор Дулмаадаа

	Үүрдийн хань минь болоорой гээд 

	Алтангэрэл хүү

	Ахиулж цааш нь хэлэв.

	 

	Хад чулууг өндөр гээд

	Хутгаар тайрч болно уу даа

	Хамгаас илүү хайртай гээд 

	Хамартаа шингээж болно уу даа!

	 

	Ургаа хадыг өндөр гээд

	Олсоор тайрч болно уу даа, 

	Улсаас илүү хайртай гээд 

	Уруулдаа шингээж болно уу даа.

	 

	Хадыг огтолж болохгүй ч гэсэн 

	Хайлсыг огтолж болдог юм.

	Хамартаа шингээж болохгүй ч гэсэн 

	Хайрдаа шингээж болдог юм.

	 

	Уулыг огтолж болохгүй ч гэсэн 

	Ургамлыг огтолж болдог юм. 

	Уруулдаа шингээж болохгүй ч гэсэн 

	Оюундаа шингээж болдог юм.

	 

	Амраг хайртай Дулмаа нь

	Алиалж хөөрхөн мишээгээд

	Хоног жилийн хугацааг

	Холбож баахан дурдав.

	 

	Алтангэрэл хүү

	Маргааш цэрэгт мордоно гээд

	Амраг хонгороо тэвэрч

	Мартахгүй үнэнчээ батлав

	 

	Бүүвэйлэн өсгөсөн эжийн минь 

	Бүлээн сүү шиг санагдах 

	Бургас мод нь жигдэрсэн 

	Булгалан урсах мөрөн голоо,

	 

	Буурал аавын минь өгсөн 

	Булган хөнжил шиг бодогдох 

	Буурал агь нь ханхалсан 

	Буудаг суудаг нутгаа,

	 

	Эцэг дээдсийг нь бунхалсан 

	Эрдэнийн сайхан уулсаа

	Үр хүүхдийг минь өлгийдсөн 

	Өнөр баян нутгаа

	 

	Мал сүрэг маань идээшсэн 

	Магнаг торгон бэлчээрээ 

	Шинэ монголоо цэцэглүүлсэн 

	Шилдэг бүтээлч нөхдөө

	 

	Мянган хүнээс онцлогдсон 

	Мартагдашгүй хайрт чамайгаа 

	Эрэлхэг баатрын ёсоор 

	Өдөр шөнөгүй хамгаална би.

	 

	Хэлбийж огт мурийхгүй, би 

	Хэлсэн үгээ эзэмшинэ, би

	Хэн хүнд хууртахгүй, би 

	Хэтийн зоригтоо хүрнэ би.

	 

	Хөвүүн болж төрсний

	Хүндэт үйл нь болсон 

	Хувьсгалт цэргийн албандаа

	Хайрт минь яваарай.

	 

	Амраг минийхээ төлөө

	Ард түмэндээ зүтгээрэй! 

	Ард түмнийхээ төлөө 

	Амиа битгий хайрлаарай!

	 

	Халуун хүйтэн зэвсгээ

	Хар нүд шигээ эзэмшээрэй!

	Харгис дайсан тулгарвал 

	Харцага шонхор шиг дайраарай.

	 

	Халдах дайсныг дараад 

	Сайн ч баатар болоорой! 

	Хариулсан малаа өсгөөд 

	Сайн ч малчин болно би!

	 

	Хэтийн зорилгод чинь итгэнэ, би 

	Хэлсэн үгийг чинь зөвшөөрнө, би

	Хоёр хөөрхөн үрийг

	Хоймортоо суулгаж, жаргана хоёул гээд 

	 

	Амраг хонгор Дулмаа нь 

	Үнэн сэтгэлээсээ хэлээд 

	Алтангэрэл хүүг

	Янагийн хайраар үнсэв.

	
СААЛЬЧИН

	Алдарт манай монголын 

	Уудам цэлгэр нутагтаа 

	Алаглан бэлчиж үрждэг 

	Таван хошуу малаасаа 

	Амт шим нь бүрдсэн 

	Ариун тансаг идээгээ

	Арвилж хурааж авдаг нь 

	Ард бидний ажил юм.

	 

	* * *

	 

	Холбож саадаг хоньд нь

	Хоргой магнаг шиг яралзаж байна. 

	Хонгор хөөрхөн бүсгүйчүүд

	Хорь гучаараа жигдэрч байна. 

	Сайхан цагаан гараа

	Савантай усаар угаагаад 

	Сааль сүүгээ сааж

	Саруул амьдралаа хангадаг 

	Ариун сайхан сүүгээ

	Агаруу хувингаар дүүргээд 

	Авч ажиллан, найруулж 

	Ааруул өрмөө дэлгэрүүлээд 

	Айраг хөрөнгөө бялхаагаад 

	Арвин тоотой бүлж 

	Ангир шарыг нь ялгаж 

	Амтат тосыг нь авч байна

	 

	* * *

	 

	Үүднээс нь аваад тойронд нь 

	Үхэр сүрэг нь дүүрч байна 

	Үелээд шаасан зэлээр нь 

	Өхөөрдмөөр тугал дүүрэн байна. 

	Үнээгээ саах хүүхнүүд 

	Хуруу гараа цэвэрлэж 

	Хувцас хунараа солиод 

	Хурдан уралдаанаар саах гээд 

	Хуран цуглараад очицгоолоо. 

	Хувин саваа бялхуулан 

	Хураах сүүгээ бэлтгээд 

	Тасаг заводын газруудад нь 

	Тавтай сайхан хүргэж байна. 

	Төлөвлөгөө хэмжээт сүүгээ 

	Түргэн гавшгай биелүүлээд 

	Хөлжин гарсан тугалуудаа 

	Торниулан сайхан бойжуулж байна. 

	Араг дүүрэн ааруултай 

	Агруу дүүрэн тарагтай 

	Тайлуу дүүрэн архитай 

	Тансаг идээн бүрэн байна.

	Амттай сайхан идээний 

	Авсан тэр нь хангалттай байна. 

	Хурын ус шиг мэлтэлзсэн 

	Саалиа саавч завдалтай 

	Хурдан морио унаад 

	Малдаа явав ч завтай юм.

	Хуруувч зүүгээ бариад 

	Үйлээ мэтгэвч завтай 

	Хувьсгалт улсаа хөгжүүлэхээр 

	Хичээл хийхийн завдалтай.

	Шалгарч гарсан саальчид 

	Сайн хийвэл нэг л байна 

	Санаагаараа зориглосон 

	Ажил бүхнээ биелүүлдэг

	 

	* * *

	 

	Онц муу саальчин гэж 

	Ондоо ч бас байдаг байна 

	Онцгой түүний явдлыг

	Одоо бас яривал

	Үдшийн шөнөд унтаад 

	Үд хүртэл босдоггүй 

	Үргэлж олон айлууд

	Үнээ хонио саатал

	Өглөө босоход нэг цаг 

	Өмсөж зүүтэл хоёр цаг

	Үүдээ хүртэл гурван цаг 

	Өрхөө сөхтөл дөрвөн цаг 

	Гэрийн үүдэнд гараад 

	Гэдийсхийгээд зогсож байна. 

	Гэзэг үс нь сагсайж байна 

	Одоо өрхөө сөхчхөөд 

	Орж ирээд хийдэг нь 

	Гуулин гансаа аваад 

	Голомт өөдөө гударч байна 

	Гурав дөрөв тогшоод 

	Тамхи татаад сууж байна 

	Хуруу гарын хирээ 

	Хугас хагас арилгаад 

	Хурдхан үнээгээ саая гээд 

	Хувин бариад гарч байна 

	Хамхархай хөнөгөө бариад 

	Харагч үнээгээ сааж байна 

	Хажуу дээр нь гишгэхээр 

	Хавдар гээд харааж байна 

	Дээл дээр гишгэх дээр 

	Дэлүү гээд харааж байна 

	Дэлсэж зодож уячхаад 

	Дээсээр тушаад сааж байна. 

	Борви дээр нь гишгэх дээр 

	Боом гээд харааж байна 

	Босоод тугалыг нь тавих дээр 

	Буцаад үнээ нь зугтаалаа. 

	Айл бүрийн мал

	Атар бэлчээрт гарчихсан 

	Аргагүй тэр үед 

	Аашилж зугтах нь мөн дөө. 

	Тугалтай үнээ явчихлаа гээд 

	Хараал тавиад гүйлээ 

	Чармайж гүйцэж очоод

	Тугалаа барьж аваад

	Чамайг гайгүйг мэдье гээд 

	Цангааж хаттал уяж байна. 

	Баруун айлдаа орж байна 

	Бага үдийг хүргэлээ 

	Хойд айлаар орж байна 

	Хов хоншоор зөөж байна 

	Зүүн айлаар орж байна 

	Зүү утас гуйж байна 

	Өмнө айлаар ортол 

	Өдөр ингээд дуусна.

	Хурааж авсан сүүндээ

	Хурын усыг гоожуулж 

	Өт батганад идүүлж 

	Өрөм тосоо ялзрааж байна

	 

	* * *

	 

	Энхрий эхээсээ төрсөн. 

	Эмэгтэй бүгдээрээ адилхан юм. 

	Энд зарим нь дутагдалтай гэж 

	Ялгаж хэлсэн нь би юм.

	Салан муухай явдлыг 

	Цээрлэж байхыг хүсье дээ 

	Сайн сайхан болохыг 

	Сануулга болгон ярьсан юм.

	 


МОНГОЛ-ЗӨВЛӨЛТИЙН БАТ НАЙРАМДАЛ

	Харгис харанхуй засгийг 

	Халж устгахын тулд 

	Хатуу бэрх тэмцэлд 

	Хамаг хүчээ зориулсан

	 

	Ухаант багш Ленин, 

	Охь манлай эв хамт нам 

	Октябрийн их хувьсгалыг 

	Улс орондоо бадруулж

	 

	Орос эх орныхоо

	Олон үндэстэн ардад 

	Тэгш эрхийг олгож 

	Тэргүүн жаргалд удирдаад

	 

	Бүдүүлэг ядуулаг ёсыг 

	Бүрэн устгаж чадаад

	Бүгд чөлөөтэй амьдардаг 

	Бүтээлийн орон болгов.

	 

	Энх сайхан орны 

	Эрчит нарны гэрэл 

	Алтан хөрст дэлхийн 

	Арван зүгт сацрахад

	 

	Ази тивийн монголчууд 

	Аньсан нүдээ нээж 

	Аюулт муухай дайсантай 

	Ариун тэмцэл хийж

	 

	Сүхбаатар жолоодогч минь

	Сүрхий ширүүн аюул сөрж

	Багш Ленинд бараалхаж

	Баатар оростой нөхөрлөж, 

	 

	Хад чулуутай адил

	Хатуу давааг давж

	Хамаг олныг шаналгасан

	Гашуун зовлонг арилгав.

	 

	Тэр өдрөөс эхлээд

	Энэ өдрийг болтол

	Эх сайхан орон минь

	Эрх чөлөөтэй амьдарч байна.

	 

	Манлай намын ачаар

	Мандсан засгийнхаа хүчээр

	Орос улсын тусламжаар

	Олсон амжилтаа өгүүлбэл:

	 

	Арвин эх орондоо

	Амгалан тайван тогтносон

	Ард улсын минь нийслэл

	Алдарт Улаанбаатар минь

	 

	Алтан Богд уулынхаа

	Араар дүүрэн сүндэрлэж байна, 

	Рашаан болсон Туулынхаа 

	Дэнжийг бүрхэн хөгжиж байна.

	 

	Арван найман аймагтаа

	Радио, телефон, онгоцоор

	Албан амины мэдээг

	Алгасалгүй түргэн хүргэж байна.

	 

	Авьяас эрдмийг сайжруулах

	Арга туршлагыг солилцох

	Ардын соёлын орднууд

	Аль ч нутагт олон байна.

	 

	Газар орны хот болгонд

	Гавьяат нарын бүтээлүүд 

	Гайхамшиг өндөр комбинат

	Гар үйлдвэр ч олон бий.

	 

	Улаан булан, театр клуб

	Уран сайхан, цирк, кино

	Унших ном, сонин хэвлэл

	Улам ч их дэлгэрч байна.

	 

	Хүн, малын эмнэлэг

	Хүүхэд нялхсын цэцэрлэг

	Хөдөө хотын алинд ч 

	Хөгжиж улам өргөжиж байна.

	 

	Хуурай замын авто машин

	Хурдан нисдэг агаарын онгоц

	Урт замын вагон тэрэг 

	Улсын тээврийг хангаж байна.

	 

	Өдрийн наран адил тунгалаг

	Өнгө бүрийн чийдэнгүүд, 

	Хаа хаагүй ноцож

	Харанхуй шөнийг гэрэлтүүлж байна.

	 

	Ирэх дөрвөн улиралдаа

	Ээлжит нутгаа сэлж

	Баян сайхан сүргээ 

	Багшруулан өсгөж байна.

	 

	Төр улсаа хөгжүүлж

	Төрсөн орондоо зүтгэсэн

	Гойд сайн малчид

	Говь хангайд алдартай байна.

	 

	Уудам эх оронд минь

	Уурхай баялаг нээгдэж

	Ард түмний минь амьдрал 

	Адбиш сайхан хөгжиж байна.

	 

	Энэ гучин жилийн дотор

	Ингэж их хөгжсөн маань

	Их Зөвлөлт гүрний 

	Энхрий халамжийн ач юм.

	 

	Ардчилсан манай улсын 

	Алдарт энэ хөгжил бол 

	Аугаа их Зөвлөлт улсын 

	Ард түмний ач юм.

	 

	Мал сүргээс эхлээд

	Мандаж бадарсан амьдрал юм. 

	Манай намын ач юм 

	Мятаршгүй түмний зориг юм.

	 

	Бат нөхөр Зөвлөлтийн 

	Байнгын халуун тусламжаар 

	Бадран цэцэглэж байгаа 

	Баян монголын ард бид

	 

	Эрхэм сайхан бүтээлээ

	Эх орондоо зориулж

	Энх тайван үйлсэд

	Эгнэгт бат зүтгэнэ.

	 

	1951


ЗӨВЛӨЛТИЙН ХАМТРАЛЧДАД

	Анд Монгол-Зөвлөлтийн 

	Ард түмний-нөхөрлөл 

	Ах дүүгийн найрамдал 

	Ашдаа бэхжин хөгжсөөр 

	Этгээд дайсныг сөнөөн дарж 

	Эрх чөлөө жаргалыг олгосон 

	Эрдэм соёлоор тусалж

	Эрэлхэг монголыг хөгжүүлсэн 

	Элэгсэг дотно Зөвлөлтийн 

	Хайрт хамтралчид хүрч ирээд 

	Халуун гараа атгалцаж 

	Хамтын аж ахуйн хөгжлийг 

	Ханатал бидэнд ярьж өглөө. 

	Цэнхэрлэн харагдах 

	Цэцэг жимстэй уул минь 

	Чин үнэнчээр сургаж ярих 

	Цээжний янаг ах дүү минь 

	Чит мужийн хөдөө аж ахуйн 

	Шилдэг тэргүүний төлөөлөгч нар 

	Чиг замыг минь зөвлөж өгсөнд 

	Цээж дүүрэн баярлаж байна.

	Алтан, мөнгөн үнэтэй ч 

	Атга дүүрэн өгсөн ч

	Ашиггүй зарцуулаад үрчихвэл 

	Ахиад дараа нь хоосон юм. 

	Ажил хөдөлмөрийн бүтээлийн 

	Арга туршлагыг зааж өгсөн нь 

	Ард түмэн бид нарт 

	Амьдралын мөнх сан юм.

	Аугаа Зөвлөлтийн Чит мужийн

	Алдарт хамтралын дарга нар

	Алдар цуугаа гайхуулсан

	Ариун санаатай саальчин, хоньчин, 

	Авьяас билигт зоотехникч та нар 

	Алтнаас үнэтэй сургаал хэлж

	Ажилд минь тусалж өгсөнд

	Хөгжилт Монгол орны

	Хөдөө аж ахуйн нэгдлийн

	Хөдөлмөрч олон гишүүд

	Хөөр баяраар угтаж байна.

	Асран дэмжиж тусалсныг

	Ашиглаж сурч авцгаагаад

	Ажлын бүтээл гялалзуулж

	Амжилт олохыг илэрхийлэх байна.

	Хөдөө аж ахуйн нэгдлийн

	Хөгшин залуу гишүүд бид

	Хөгжин баярласнаа илэрхийлж 

	Хүндэт зочиндоо ерөөх нь:

	Чит мужийн ардуудаа

	Цээжний янаг нөхдөдөө

	Чин зүрхнээсээ талархаж

	Цогтой баярыг дэвшүүлэх байна.

	 

	Хөдөлмөр нэгдэл

	1957—7—26

	 


ОКТЯБРЬ

	Огторгуйд мандах нарны туяа

	Орчлон дэлхийг гийгүүлэх адил 

	Октябрийн хувьсгалын жаргалын туяа 

	Олон түмнийг гийгүүлж байдаг.

	 

	Онолч мэргэн Лениний зааснаар 

	Орос орны ардын хүүхэд

	Октябрийн тугийг мандуулж өргөснийг 

	Орон орон намируулж байдаг.

	 

	Оломгүй харанхуй далайг туулахад 

	Ололт ялалтын замыг зааж 

	Оюуны уурхай соёлын далайг 

	Олон түмэнд авчирсан октябрь!

	 

	Атаатан дайсны галыг бөхөөж 

	Ард хүний цог заль бадруулан 

	Элэгсэг дотнын холбоог зузаатгаж 

	Энх тайвныг дэлгэрүүлэх Октябрь!

	 

	Хосгүй сайхан амьдралд хүргэж

	Хожмын ирээдүйг даллан ойртуулж 

	Хол ойрдоо алдраа мандуулан

	Коммунизмд давшуулах октябрь!

	 

	
ХҮНДЭТ ЗОЧИН ВОРОЩИЛОВТ

	Нөхөр Ворошилов, 1957 онд Монголд зочлон иржээ

	 

	Аугаа Зөвлөлт улсын минь

	Ахмад зүтгэлтэн Ворошиловыг

	Алдарт монгол манай оронд

	Айлчлан хүрээд ирэхийн цагт

	 

	Хүлээн авалтын баяр болж

	Хөгжмийн аялгуу хангинан дуугарч 

	Хөгшин залуу хүн ардын

	Хөхих сэтгэл тэнийн бадарч

	 

	Барааг нь хараад бахархан талархаж 

	Баярын нар нь туяаран мандсаны

	Байдал, төлөв нь ийм гэж би

	Баримт жишээг нь гарган ярихад:

	 

	Алтан үсэгтэй төрийн далбаа

	Агаарын салхинд намиран хийсэж 

	Алдарт зочноо ерөөсөн уриа 

	Алаглан харагдаад мяралзан тодорч

	 

	Төр улсын эрх баригчид, 

	Түмэн ардын маань төлөөлөгчид 

	Аймаг бүрээс хүрэлцэн ирээд 

	Амжилт ололтоо дэвшүүлж байна.

	 

	Эрээн алаг нүдний тусгалаа

	Элэг зүрхний халуун хайраа

	Эрхэм хүндэт Ворошиловтоо

	Эрэгтэй, эмэгтэй бүгдээр илэрхийлэв.

	 

	Мандах нарны гэрэл

	Манан үгүй тунгалаг шиг

	Манай хоёр улсын найрамдал

	Машдаа үүрд мөнхийг

	 

	Дайчин баатар Ворошиловын

	Дархан монголд хүрэлцэн ирснээр 

	Давхар давхар баяр болсон нь

	Даян дэлхийд цуурайлж байна.

	 

	Атаат дайсныг сөнөөн даралцаж

	Ард түмнийг туслан чөлөөлөлцөж 

	Амгалан тайвныг анхлан олоход

	Анхны баатруудын хамт оролцсон

	 

	Аугаа Зөвлөлт орондоо

	Алдарт хувьсгалыг мандуулахад

	Алхам алхмаар давшиж

	Ажиллаж ирсэн цагаасаа

	 

	Хуучин харанхуйн ёсыг

	Устган арилгахаар тэмцсэн юм

	Хувьсгалт Зөвлөлт улсаа

	Хөгжүүлэн бэхжүүлэхэд оролцсон юм.

	 

	Зүйл бүрийн бүтээлийг

	Бүтээж явсан удаатай

	Зөвлөлт улсын эв хамт намд 

	Зүтгэж ирсэн гавьяатай.

	 

	Гал усны гашуун зовлонгоос

	Гаргалцаж явсан ачтай юм

	Залуу бага наснаасаа 

	Замнасан зам нь үнэн юм.

	 

	Зүтгэл ихтэй таныгаа

	Зүрхний халуун ханиа гэж

	Зүг бүрийн олон түмэн

	Зүйтэй сайхан ярилцдаг юм.

	 

	Явж хийсэн гавьяаг чинь 

	Ярьж тоочоод баршгүй дээ 

	Багаас эхэлсэн түүхийг чинь 

	Бадаглаж хэлээд дуусашгүй дээ.

	 

	Хүндэт зочин Ворошиловыг

	Хүндэтгэн хүлээн авсандаа

	Хүн ард нийтээрээ

	Хүслийн баяраа илэрхийлж байна.

	 

	Газар бүр хурал болж

	Гал халуун баяраа хүргэж 

	Ажлын өндөр амжилт гаргаснаа 

	Ахин цаашаа давшиж хөгжихөө

	 

	Урт удаан наслахын ерөөлийг

	Утас цахилгаанаар хүргүүлж байна

	Өдөр тутмын сонин хэвлэлээр

	Өргөн олондоо таниулж байна.

	 

	Уудам монголын зохиолч нар 

	Унших хэвлэлд бичицгээж байна

	Уяхан эгшигт дуу зохиож 

	Улс ард маань уянгалуулж байна.

	 

	Нийт олны бүтээлч санаа

	Нэгдэж ирсэн учраас

	Нийгмийн зорилго нэг болоод

	Нийтийн хүчин чадалтай болдгийг 

	 

	Дэлгэр Монгол—Зөвлөлтийн найрамдал 

	Дэлхийд улам алдаршиж байдгийг 

	Ийм сайхан баяр болсныг 

	Илэрхийлж тоочоод баршгүй дээ.

	 

	Зөвлөлт улсаа төлөөлж ирсэн

	Зүрхний хайртай Ворошиловын 

	Айлчлан ирсэн үед нь

	Ард монгол бид нар

	 

	Амрыг нь эрж хүлээж авсан даа

	Агуу сайхан баяртай байна даа. 

	Хөгшин болсон ерөөлч би ч 

	Хөгжмөө бариад оролцож байна даа.


КИМ БААТРЫН ТУХАЙ

	Ачит Зөвлөлт улсын 

	Аугаа тусламжийн хүчээр 

	Алдарт улаан армийн 

	Аврал тэмцлийн ачаар 

	Ази тивийн дэвсгэр дээр 

	Ардчилсан Солонгос улс 

	Алтан өлгий нутагтаа 

	Амар тайван тогтносон юм. 

	Хортон дайсныг ялсан.

	Хойд Солонгосын нутагт 

	Өргөн түмэн нь жаргалтай 

	Үр хүүхэд нь соёлтой 

	Төр улс нь амгалан 

	Төвшин сайхан амьдарч 

	Энх тайван цагийн 

	Эрх чөлөөт үйлс дэлгэрч 

	Эрэгтэй эмэгтэй залуучууд 

	Эрдэм бүхэнд суралцаж байв. 

	Солонгосын ард түмний 

	Соёлч залуусын дундаас 

	Олон зүйлийн эрдэмд 

	Онц гарамгай боловсроод 

	Авьяас залуу Кимийн 

	Алдар нэр мандав.

	Ким Ир Сений нэрэмжит 

	Гэгээн дээд сургуульдаа 

	Ким гэдэг залуу

	Гэгээрч сайн суралцахдаа 

	Бат журмыг сахиж

	Багшийн заасныг ойлгож

	Бүх үзсэн хичээлээ 

	Бүрэн тогтоож чадаад 

	Жилийн эцсийн шалгалтад 

	Жигд сайн суралцсан 

	Онц гэдэг дүнг 

	Олж авч гараад 

	Орон нутгийн газраа 

	Багш болон очив.

	Олон түмэн арддаа 

	Баялаг эрдэм заав. 

	Гэрэлт наран мандсан 

	Гэгээн цагаан өдөр 

	Гэрийн гадаа сууж 

	Гэргийтэйгээ ярилцан 

	Орон улсынхаа хөгжлийг 

	Онцолж магтан байв.

	Ай гэдэг эхнэр нь

	Ажил бүтээлдээ шаламгай 

	Ааш зангаар эелдэг 

	Авхаалж сайтай хүн юм. 

	Түүний сайн нөхөр 

	Төгс зоригт Ким нь 

	Хол ойрын ард хүнд 

	Хосгүй их хайрлагддаг 

	Баатар намдаа хүч болмоор 

	Байлдах дайнд баатар болмоор 

	Нүүрэндээ галтай 

	Нүдэндээ цогтой 

	Тархи толгойдоо эрдэмтэй 

	Тамир чадлаар эрэлхэг 

	Эрхийдээ эрчтэй 

	Энэ биедээ чадалтай 

	Эрхэм халуун сэтгэлтэй 

	Эвтэй сайхан нөхөр юм.

	Ай, Ким хоёр 

	Ажлаасаа хүрч ирээд 

	Хоол ундаа идэж 

	Хоорондоо ярилцахаар 

	Навч цэцэг дэлгэрсэн 

	Нарны гэрэл ивээсэн

	Жимс үр боловсорсон

	Жигүүртэн шувуу донгодсон 

	Зуны сайхан улирлын 

	Зургаан сарын халуунд 

	Зулзаган модны сүүдэрт 

	Зугаалж хоёул очоод

	Гал усны адил

	Гашуун зовлонгоос салж

	Газар орон нутаг минь 

	Гайхамшиг хөгжиж байна, 

	Эрдэнэ лянхын цэцэг

	Ишнээс дэлгэрэхийн адил 

	Эх орны минь хөгжил

	Эрдэм ажлаас бадарч байна..

	Энэ сайхан хөгжлийг

	Эрчимлэж улам бадруулахаар

	Алд сайхан биеэ

	Ажлын төлөө зориулж

	Тайван энх үеийн

	Тавтай их хөдөлмөрт 

	Хоёр биеэ дайчилж

	Хотол олондоо зүтгэе гэж

	Цэлмэг тэнгэрийн дор 

	Цэцэгт модны дэргэд

	Халуун цээжнийхээ үгийг, 

	Харилцан ярьж суутал

	Мандах нарны гэрлийг 

	Манан сүүдэр бүрхэв

	Манай оронд юу болов гэж 

	Магадлан лавлаж харлаа.

	Атаат дайсан америкийн онгоц 

	Агаарын нарыг халхалж ирлээ. 

	Аюулт явдал боллоо гэж 

	Амьтан бүхэн түгшүүрт орлоо. 

	Яргачин дайсны нисэх онгоц 

	Яахын завгүй хүрээд ирлээ 

	Хөгжилтэй орон хот барилга дээр 

	Хүнд бөмбөг хаяад эхлэв.

	Галт бөмбөг дэлбэрэн хагараад 

	Газар орныг сүйтгэн байж 

	Галдан шатаах аюул бүхнээр 

	Гаслан зовлон тарж эхлэв.

	Балар харанхуй бөөн утаа

	Баагин цоогин боргилон гараад 

	Баргар их оволзсон дөл 

	Баруун зүүнгүй дүрэлзэн асав.

	Төрсөн эх орондоо 

	Түрэмгийлж ирсэн дайсанд 

	Баатарлаг Ким өшиж 

	Бадарсан хилэн нь оволзоод

	Хорт дайсны онгоц 

	Хот тосгоныг минь сүйтгэж 

	Хотол олныг минь хядахаар 

	Хомхойрч шунаж байна. 

	Булай муухай сэтгэлтэй 

	Бузар муу тэдэнд 

	Бууж өгөхгүй бид, 

	Буцалтгүй зоригтой тэмцэнэ. 

	Эх орноо хамгаалах нь 

	Иргэн миний үүрэг юм,

	Ихийн их үйлс гээд 

	Ардын баатар армийнхаа 

	Ариун жагсаалд орж 

	Агаарын нисэх онгоцны 

	Ангид шилжин очив.

	Нэгэн өдөр Ким 

	Нисэх онгоцоо жолоодоод 

	Зүдэг дайсны онгоцтой 

	Зүрх зоригтой тулалдахаар 

	Шаг өвс яралзтал

	Шар шороо бужигнатал 

	Салхин хүрд эргэх шиг 

	Шалмаг хурдан хөдөлж 

	Хөрст дэлхийн дээрээс 

	Хөх тэнгэрийн гүнд 

	Хүдэр ган бүргэд, өөдөө 

	Хөөрөн байж гараад 

	Үзүүртэй модны дээгүүр 

	Үүлтэй тэнгэрийн доогуур 

	Навчит шугуйн дээгүүр 

	Наран сарны доогуур 

	Харвасан сум шиг гялалзаж 

	Халин дүүлэн байж 

	Эзэрхэг харгисын онгоцны

	Эгц дээр нь гараад:

	Хонинд орсон чоно шиг 

	Хоолонд шунасан могой шиг 

	Араатан шинжийн этгээдүүд, 

	Айлгаж биднийг чадахгүй

	Эх орныхоо төлөө!

	Энх амьдралын төлөө!

	Этгээд муу дайсныг

	Энд би сөнөөнө! гээд

	Америк-англи хоёрын

	Арван хэдэн онгоц руу

	Аварга зоригоор дайрч 

	Агаарын байлдаанд оров.

	Америк-английн онгоцнууд

	Анги ангиар жагсаж

	Их байлдаан буцалж

	Илчит нарыг халхлав.

	Гарамгай баатар Ким

	Гавшгай хурдан ажиллаж 

	Галзуу дайсны онгоцыг

	Газар унагаж эхлэв.

	Муурын зулзага нялзрай ч бол 

	Мяраахын санаа хэзээд!

	Могойн зулзага нялзрай ч бол 

	Хатгахын санаа хэзээд!

	Дээрэмчин тэдний онгоцноос

	Дэлхийд хагас нь унасан ч бол 

	Үлдэж байсан хэд нь

	Үхтлээ тэмцэж байлаа

	Этгээд дайсны тэнүүл сум 

	Эрэлхэг баатар Кимийн

	Эрхтэн биед нь тусч

	Эрчит булчинг нь сэтэлсэн ч

	Улаан цусаа харахдаа

	Уур нь улам бадарч

	Яргачин хар новшнуудыг

	Яасан ч устгана гээд

	Ган бүргэдээ шуугиулж 

	Галт сумаар буудаж

	Буруу санаат нохдыг

	Бут цохисоор байлаа гэнэ.

	 

	* * *

	 

	Ардчилсан Солонгос улсын

	Агаарт нисдэг онгоцны анги 

	Аварга хүчит техник анги 

	Агт хүлэгт морин анги 

	Харайж давхисан морин цэрэг 

	Гарамгай хүчээ нэгтгээд 

	Газар тэнгэр хоёрт 

	Галзуу дайсныг сөнөөж байна 

	Ардын баатар армийн 

	Аттакийн цуурай нижигнэж 

	Галт бөмбөг дэлбэрээд 

	Ган сум харвахад 

	Хорт муу араатнууд 

	Хорвоогийн шороотой холилдоод

	Хойно нь зарим нь унаад 

	Хойшоо зарим нь ухраад 

	Гар хөл нь тасраад 

	Мухайж байх нь олон байна. 

	Гавал толгой нь няцраад 

	Унаж байх нь олон байна. 

	Америкийн цэргийн генералын 

	Алагдаж байх нь олон байна. 

	Амьд үлдсэн зарим нь 

	Бууж өгөх нь ч олон байна. 

	Ижлээ хаздаг мал шиг 

	Эзнээ дайрдаг нохой шиг 

	Эх орноосоо урваж 

	Эсэргүү болон довтолсон 

	Урвагч хулгай Ли Сын Ман 

	Уршигт Америкийн хамтаар 

	Өмхий цусаа урсгаад 

	Ухарч гэдрэг зугтав 

	Буруу санаат дайнчид 

	Буцаж ухраад хаачих вэ 

	Аюулт муухай хэргээс 

	Амиа хамгаалж гарах уу 

	Галуу унаад гарна уу 

	Газрын нүхэнд орно уу 

	Нугас унаад гарна уу

	Нуурын дотор нуугдана уу

	Усан дотор орвол

	Тороор шүүгээд барина даа. 

	Ухмал нүхэнд шургавал 

	Уудалж байгаад барина даа 

	Алдарт баатар Ким жанжин 

	Армитайгаа хамт давшсаар 

	Аварга лут ялалтыг 

	Ариун тэмцлээр олоод 

	Эх орондоо хайрлагдаж 

	Эрхт засагтаа хүндлэгдэж 

	Эрэлхэг баатар цолоор шагнуулж 

	Эрдэнийн одон зүүв ээ.

	 


АЖИЛЧ ГАРТАЙ АНД НӨХДӨДӨӨ

	Ардын ерөөлч Жигмэд 1958 онд Завхан аймгаар явах үес тус аймгийн хөгжлийг магтан ерөөжээ

	 

	Аян замын уртад 

	Алжааж чилсэн миний бие 

	Анд нөхөд та нартай 

	Амар мэндээ мэдэлцэж 

	Ажил үйлсээ ярилцах 

	Аз жаргалыг чинь ерөөх 

	Аяс таарсанд баярлалаа.

	 

	Тэмээн жингээр товолзуулбал 

	Жилийн шахам газраас 

	Тэрэг хөллөөд зүтгүүлбэл 

	Жигтэй хол нутгаас

	 

	Хуураа бариад мордсон минь

	Тун саяхан санагдавч, 

	Хурдан унаагаар жирийлгээд 

	Тухайлж энд ирлээ би.

	 

	Ажил зорилго ижилтэй 

	Завхан аймгийн хөдөлмөрчдийн 

	Ажлын бүтээлийг нүдээр үзэх 

	Завшаан тохиолдсонд баярлаж байна.

	 

	Мөнгөн дуулга духдуулсан 

	Мөнх сарьдаг Отгон уул, 

	Мөлгөр шовх орой нь

	Мөсөн болор шиг гялтганана. 

	 

	Мөрөн голын урсгалаар

	Хормой биеэ ороожээ, 

	Мөчир сайхан ойгоор

	Хэнхдэг юүгээн чимэглэжээ.

	 

	Олон түмнээ цэнгүүлсэн

	Ойгон, Тэлмэн нуруудтай

	Элбэг усаа халгиулсан

	Идэр, Тэсийн голуудтай, 

	 

	Хөхөө шувууг донгодуулсан 

	Хөвчийн их ойтой

	Хөдөө хээрээ мялаасан

	Үржилт баян сүрэгтэй

	 

	Хүч чадлаа нэгтгэсэн

	Хөдөө аж ахуйн нэгдэлтэй

	Хүн бүхнийг жаргуулсан

	Хүсэлт сайхан орон уу даа.

	 

	Жаргалт сайхан амьдрал 

	Жавхлант хотоор цогцолж байна.

	Жаргал цэнгэлийн дуун 

	Жавхлантай сайхан цангинаж байна

	 

	Өнгөрсөн түүхт байдлыг

	Өнөөгийн жаргалтай харьцуулахад 

	Өдөр шөнө хоёр шиг

	Үнэхээр их ялгавартай байна.

	 

	Ардын намын ачаар

	Аж байдал нь сайжирч

	Аль ч талын хөгжил нь

	Ану мөрөн шиг оргиллоо

	 

	Ардын хүүхдийг хүмүүжүүлдэг

	Арван жилийн сургуультай

	Ачаа бараа тээвэрлэдэг

	Авто тээврийн баазтай

	 

	Радио телефон харилцаатай

	Арвин баялаг хоршоотой

	Анагаах ариутгах эмнэлэгтэй

	Ачит сайхан эмч нартай

	 

	Хүүхэд багачуудыг хүмүүжүүлдэг 

	Хөгжмийн аялгуу уянгалсан 

	Хүмүүжил соёлын ордонтой

	 

	Хорин хэдэн сумынх нь, 

	Ажлын бүтээл сайхан байна

	Хотол олон ардынх нь

	Аз жаргал бялхаж байна.

	 

	Сүүлийн хэдэн жилд

	Малаа өсгөсөн аймаг байна.

	Сүү шимийн арвиныг

	Мэлтэлзүүлж цалгиулсан аймаг байна

	 

	Түмэн олноо жолоодсон

	Төрийн удирдах байгууллагатай

	Нарийн учрыг сэнхрүүлдэг

	Нам, эвлэлийн хороотой

	 

	Ажил төрлийн талаар бол

	Нэртэй л аймгийн нэг юм 

	Ард олны амьдрал, 

	Нижгэр л газрын нэг юм.

	 

	Тос даасан царайтай

	Ажилчин хүн олон юм

	Тонн километрийг давуулсан 

	Жолооч нар ч олонтой юм.

	 

	Түмэн сүргээ өсгөсөн

	Малчин хүн олонтой юм. 

	Төгс эрдмээрээ шалгарсан 

	Сэхээтэн залуус олонтой юм. 

	 

	Эрдэнэ лянхын цэцэг 

	Эхнээсээ дэлгэрдэг юм 

	Энэ бидний жаргал нь 

	Энхрий намын ач юм.

	 

	Ариун тунгалаг сүү шиг 

	Ардын жаргал нь батжиг!

	Ану мөрний далай шиг 

	Авьяас чадал нь дэлгэрэг!

	 

	Далай мөрөн голын ус 

	Давлагаалж байхтай адилхан 

	Даяар алдартай Завханыхны 

	Давших хөгжил нь оргилог!

	 

	Буцаад ирэхэд булаг шиг 

	Бургилсан хөдөлмөрөө ундраа! 

	Булт олон бүгдээрээ 

	Цэнгэж суухыг ерөөе!

	 

	Хүндэт та нарт баярлаад 

	Хүсэл сэтгэлийнхээ үгийг 

	Хөгшин хуурч Жигмэд би 

	Хөг аялгуундаа ерөөлөө!

	 


НЭГДЛИЙН ЗАМ

	1. Хангай хөвчийн хажууг дагаад

	Хад мод нь сүндэрлэж байна.

	Хөдөө аж ахуйн нэгдэл байгуулаад

	Хөдөлмөрчин түмэн хамтарч байна.

	 

	Баатар намын суут удирдлага

	Бүхнийг сайхан зоригжуулж байна. 

	Бадран дэвших саруул замаар 

	Нийгэм журмыг үндэслэж байна.

	 

	2. Тал дүүрэн малаа өсгөж

	Талбай дүүрэн тариагаа тарьж

	Тансаг идээг бялхаан бэлтгэж

	Тавлаг тохилог амьдарч байна.

	 

	Баатар намын суут удирдлага 

	Бүхнийг сайхан зоригжуулж байна. 

	Бадран дэвших саруул замаар 

	Нийгэм журмыг үндэслэж байна

	 

	3. Үнэнч саналаар хүчээ нэгтгэж

	Үйлдсэн ажил хөдөлмөрийн бүтээл 

	Үй олон энгийн аж ахуйд

	Үлгэр жишээ болж байна.

	 

	Баатар намын суут удирдлага

	Бүхнийг сайхан зоригжуулж байна 

	Бадран дэвших саруул замаар 

	Нийгэм журмыг үндэслэж байна.

	 

	1955 он

	 


НЭГДЭЛЧИН

	Зургийн гэрэл зуун мянга ч бол 

	Зузаан харанхуйг гийгүүлж чадахгүй, 

	Зусарч бялдууч, хомхой хүн бол 

	Журамт хуулийг барьж чадахгүй!

	 

	Гэрэл дэн ганцхан ч бол

	Гэрийн харанхуйг гийгүүлж чадна 

	Гэгээн мэргэдийн мөнх сургаал 

	Гэмт харанхуйг устгаж чадна

	 

	Атар хангай модонд нь

	Алим жимс ургадаг юм

	Ардын үйлдвэрийн нэгдэл бол

	Амьдрал чинээг дээшлүүлдэг юм.

	 

	Нийтийн хүчээ нэгтгэж

	Нэгэн саналаар ажиллаж

	Нийлж бүтээж хийснээр 

	Нэгдлийн ажил чанаржих юм.

	 

	Багш Лениний сургаалаар

	Баатар намын удирдлагаар

	Баян монголын нутагтаа

	Байгуулсан нэгдлүүд цэцэглэж байна.

	 

	Хөрөнгө малаа нэгтгэж

	Хөрст дэлхийг бүрхэж байна 

	Хүчин чадлаа нэгтгэж 

	Хөдөлмөрийн бүтээл оргилж байна.

	 

	Ажил хөдөлмөр сайн бол

	Амьдрал сайтай дэгжих юм 

	Амралт авах нь олширвол 

	Ажил хойш татах гэмтэй юм.

	 

	Нийгмийн хөрөнгийг ашиглавал 

	Нэгдэлд үгүй хортон юм 

	Нийтийн хүчийг мөлжвөл 

	Нийцэшгүй нөхөр юм.

	 

	Шударга гишүүд ядарвал 

	Дээш татдаг нэгдэл юм 

	Шулж мөлжих нь ахадвал 

	Шууд жигших нэгдэл юм.

	 

	Сүрэг малаа өсгөдөг 

	Малчин сайтай нэгдэл 

	Сүү шимээ борлуулдаг 

	Саальчин сайтай нэгдэл

	 

	Орлого зарлагын зүйлдээ 

	Нямбай байдаг нэгдэл.

	Олны хүчээр хавсарч 

	Бүтээл гаргадаг нэгдэл.

	 

	Аль зорьсноо бүтээдэг 

	Ажилчин сайтай нэгдэл 

	Ах дүү олонд магтагдах 

	Тариачин сайтай нэгдэл.

	 

	Хууль журмаа хүндэтгэж 

	Хуралдаж байдаг нэгдэлчин, 

	Хуваарилж авсан ажлуудаа 

	Хурдан бүтээх нэгдэлчин.

	 

	Дэлхийн шимтэй адилхан 

	Дэлгэрч байдаг нэгдэл юм. 

	Тэгш сайхан амьдралаар 

	Дээшээ хөгждөг нэгдэл юм.

	 

	Урсгал мөрөн далай шиг

	Ундарч байгаа нэгдэл юм 

	Ургаж байгаа цэцэг шиг 

	Улам бадрах нэгдэл юм.

	 

	Нэгдлийн бүх учрыг 

	Нэггүй тоочих хол байна. 

	Нийгэм олонд сонирхуулж 

	Нэгэн шүлэг нэмэрлэе.

	 

	1958 он

	 


БОГД УУЛЫН МАГТААЛ

	Уудам манай Монголын 

	Уужим цэлгэр нутгийн 

	Ургамал бүхэн дэлгэрсэн 

	Уул хадын дотроос 

	Онцгой шинж нь бүрдсэн 

	Улс гүрэндээ алдартай 

	Уул хад сүндэрлэсэн 

	Богд уулаа шүлэглэе. 

	Одоо цагийн үед 

	Эрдэнийн шинжит Богд уул 

	Эргэх нарны гэрэл 

	Түргэн тусдаг Богд уул, 

	Ээлжийн цагийн эрэмбэд 

	Униар татсан Богд уул 

	Энгүй холын газраас 

	Дүнхийж харагдах Богд уул, 

	Гангар хүйтэн цагт 

	Үүл манан болсон 

	Газрын хөрсийг тайлахад 

	Хурын үүл жигдэлсэн

	Газар дэлхийн ургамал 

	Бүрэн төгс ярайсан 

	Түмэн зүйлийн бодис 

	Дэлгэрч гарсан Богд уул, 

	Түүнээс эх үндэслэж 

	Эрдэнийн шинжтэй Богд уул, 

	Жигдрэн ургасан модонд нь 

	Зэрлэг гөрөөс, давхисан,

	Зэрэглэн харагдах хаданд нь

	Жигүүртэн шувуу донгодсон 

	Булаг ус нь оргилсон 

	Ган гачгийг тайлсан, 

	Булга, халиу тоглоод 

	Уулын чимэг болсон 

	Бут мод нь сүүхийгээд 

	Намиа тааран ганхсан, 

	Буга согоо тоглоод 

	Хайрхан ууландаа, чимэг ээ! 

	Амт шим нь бүрдсэн 

	Алим жимс элбэгтэй, 

	Алтан дэлхийн чимэг 

	Алив өнгийн цэцэгтэй, 

	Нарс зандан модон 

	Навч тааран харанхуйлсан 

	Начин шонхор шувууд 

	Эгшиг тааран донгодсон 

	Элдэв өнгийн моднууд 

	Эргэн тойрон чимэглэсэн 

	Эрвэлзэн нисэх шувуунууд 

	Эгшиг тааран донгодсон 

	Аугаа хүчтэй араатан 

	Ааш ихтэй баавгай 

	Адтай дайрдаг гахай, 

	Урж идэхээс чоно 

	Урт биетэй могой 

	Улаан зүстэй үнэг

	Буурал зүстэйгээс 

	Бутанд хэвтэх туулай, 

	Магад олон жигүүртэн 

	Маш цагаан чандага 

	Зүйл бүрийн амьтан 

	Зуу мянгаар байдгийг 

	Жигмэд тоочоод барахгүй 

	Жишээ төлөв нь ийм ээ.

	Зүг бүхэнд хандсан 

	Зүйтэй сайхан хөндийтэй. 

	Зүтгэл гавьяа нь илэрсэн 

	Шударга олон ардтай 

	Зүсэн үржил нь дэлгэрсэн 

	Түг түмэн сүрэгтэй 

	Харсан хөндий болгонд нь

	Харуул цагдаа суулгасан,

	Цагдаж суусан харуулдаа 

	Цалин хөлсийг олгосон, 

	Тунгалаг сайхан Туулын гол 

	Арыг дайран урссан, 

	Тулгуур төрийн төв хот 

	Дэнж дээр нь байгуулсан 

	Оюу, шүр, тана, сувд, 

	Эрдэнийн шинжийг цуглуулсан 

	Омог сүр нь дэгжсэн 

	Баатар шинжийг цогцлуулсан 

	Алтан, нүүрсний уурхай 

	Гарцын шинжийг цуглуулсан 

	Аугаа хүчин төгөлдөр 

	Бөхийн шинжийг цуглуулсан 

	Нарны гэрэлд гялбалзах 

	Шинэ шинэхэн барилгатай, 

	Нам, засгаа хөгжүүлэх 

	Оюутан сэхээтэн мэргэдтэй 

	Наадам баяраа хийдэг 

	Уудам талбар дэнжтэй, 

	Навч цэцэг шиг жагсдаг 

	Түмэн одон ардтай.

	Жагссан түмэн ардын 

	Жавхлан болсон удирдагчидтай 

	Жаргалант амьдралын замыг 

	Зааж өгсөн намтай

	Энэ сайхан монголын 

	Эрх дархан уулыг 

	Эрдэм төгс баатрууд нь 

	Эргэн тойрон нутагладаг, 

	Зайсан толгойн аманд нь 

	Сүхбаатар хоттой, 

	Залгаа сайхан аманд нь 

	Маршал жанжны зуслантай, 

	Өргөн голыг гатлахад

	Өнгө бүрийн гүүртэй 

	Өвөл зундаа нутагладаг 

	Өлзийт сайхан орондоо 

	Агаарын хүлэг онгоцны

	Арвин их буудалтай 

	Ард түмнийг тусалсан

	Рашаан ус горхитой

	Дархан Богд уулын

	Даамай их алдар нь

	Даяар өргөн Монголын

	Нутаг бүхэнд түгж

	Эх орон нутгийн 

	Эрдэнэ чимэг болж байна. 

	Энэ Монголын ард бидний 

	Энхрий хайрыг булааж байна.

	 

	1950 он


ХЭРЛЭН ГОЛЫН УНАГА

	Хэнтий аймгийн унага 

	Хээр халтар морь минь 

	Хэрлэн голын усандаа 

	Шумбаж өссөн адуу минь 

	Дааган насаа давхиж 

	Дандаа түрүүлэн цоллуулж 

	Даяар олондоо алдартай 

	Даамай хурдан морь минь 

	Баяр наадмын чимэг 

	Байгаа олны гайхамшиг 

	Баялаг сүргийн унаганыхаа 

	Байдал төлөвийг хэлье дээ: 

	Сарын шүхрийн адилхан 

	Бөхийж ургасан дэлтэй 

	Сандийн алтан загас шиг 

	Мэлмэлзсэн нүдтэй 

	Самьяа бадам лянхуа шиг 

	Цорволзсон чихтэй 

	Саруул эрдэнийн хумх мэт 

	Тунгалаг магнайтай 

	Сайхан молцгийн адилхан 

	Туг сайхан сүүлтэй 

	Сансрын хүрд адилхан 

	Хурдан дөрвөн туурайтай 

	Зандан модны навч шиг 

	Өнөр олон ижилтэй 

	Сайвар жороо хатиртай 

	Сайхан морио ярихад 

	Уралдаанд тавьдаг хурдан морь

	Усан тэлмэн жороо морь

	Удаан даамай хатиртай морь 

	Уургын сэргэлэн цовоо морь 

	Уналга эдэлгээ даадаг морь 

	Удам сайтай эрхэм морь 

	Ус нутгийн шинжээр 

	Уудам монголд төрдөг байна. 

	Эмээл тохоод уячихад 

	Нүдний чимэг морь 

	Эдэлж унаад явахад 

	Эзэн биеийн чимэг морь 

	Элбэг сүргийн унага 

	Эрдэнийн хүлэг морь минь ээ.


ӨВГӨНИЙ СУРГААЛ

	Өвгөн настныг баярлуулахад 

	Хүндлүүр үгс хэрэгтэй.

	Өдрийн уртыг өнгөрүүлэхэд 

	Өлгүү үгс хэрэгтэй.

	Журамт хүнийг хөгжүүлэхэд 

	Магтаал үгс хэрэгтэй 

	Жигшүүр залхайг ичээхэд 

	Дайрлага үгс хэрэгтэй. 

	Ёс журмыг хичээгээд 

	Номхон явдаг хүн ч бий. 

	Хоосон явцгүй санаагаар 

	Хоёрдож явдаг хүн ч бий. 

	Аавын буян цэнгэлтээр 

	Ариун санаатай хүн ч бий. 

	Насны үеийн нөхөд гээд 

	Найртай явдаг хүн ч бий. 

	Наадмын үгээр шалтаглаад 

	Нэрийг нь барьдаг хүн ч бий. 

	Тэнгийн нөхрөө гэнэдвэл 

	Тэгшилж засдаг хүн ч бий. 

	Дэмий өсгүй байтлаа 

	Тэнсэхийг боддог хүн ч бий.

	Алс нутгийн боловч 

	Аав эжий шиг хүн ч бий. 

	Айлын хүн гэвч 

	Адгийн хорон хүн ч бий. 

	Санаа амар нь хэтрээд

	Хожимддог хүн ч бий. 

	Сайхан муухайг дуурайгаад

	Сармагчилдаг хүн ч бий. 

	Яршиг болохыг цээрлээд 

	Явдлаа засдаг хүн ч бий, 

	Янзын сайхан гоёод 

	Юунд ч тусгүй хүн ч бий. 

	Адуу морь нь олон ч 

	Эмээллэж чадахгүй хүн ч бий. 

	Ажил явдлын төлөвлөгөөг 

	Алдаж байдаг хүн ч бий. 

	Зуйгуур шинж зангаар 

	Бялдуучилдаг хүн ч бий. 

	Журам ёсны горимоор 

	Үнэнч явдаг хүн ч бий. 

	Хувийн биеэ өргөмжилж 

	Худал хэлдэг хүн ч бий. 

	Хогшил дээрээ, ашиг хичээж 

	Хулгай хийдэг хүн ч бий. 

	Оюундаа, эрдэм сурсан гэж 

	Биеэ тоодог хүн ч бий.

	Учир ёсыг тэрсэлж 

	Утга алддаг хүн ч бий, 

	Чин үнэн зоригоор 

	Санаа тавьдаг хүн ч бий. 

	Чиглээд ирсэн ажлаа 

	Хурдан хийдэг хүн ч бий. 

	Оюутан багшийн сургаалыг 

	Олж авдаг хүн ч бий. 

	Улс төрийн хэргийг

	Урамтай биелүүлдэг хүн ч бий. 

	Эцэг эхийн ачлалыг

	Хариулж чаддаг хүн ч бий. 

	Энэ муусайн зөнөг гэж 

	Хэдэрлэж загнадаг хүн ч бий. 

	Заяаны нөхөр, хүүхэн гэж 

	Саналтай явдаг хүн ч бий. 

	Залуу нэгийг олчхоод 

	Зам дээр хаядаг хүн ч бий. 

	Харанхуй догшин ууртаа 

	Зодож цохидог хүн ч бий. 

	Халуун янаг зангаараа 

	Хайрлаж байдаг хүн ч бий. 

	Эрдэнэт цогцыг олсон

	Эрэгтэй эмэгтэй адилхан!

	Эдгээр явдлын дотроос 

	Эрхэм сайныг шилээрэй 

	Энгийн олон нөхөд 

	Эрдэмтэн олон сайчуул 

	Үүнийг шалгаж үзээд 

	Эвтэй сайныг дуурайна уу 

	Өвгөн Жигмэд миний биеийг 

	Өчүүхэн болхи ухаандаа 

	Өдий үгийг шүлэглэснийг 

	Өнө бат шингээж 

	Осол дорой явдлыг 

	Огт таслан цээрлэе! 

	Онц сайн явдлыг

	Ойлгож мэдэж авцгаая! 

	Хамаг мууг нь ойлговол 

	Харанхуй зам чинь тэр ээ! 

	Хойшид сайныг дагавал 

	Ханилах зам чинь тэр ээ!


ХҮҮ МИНЬ ЗАМ ЧИНЬ УРТ БАЙНА 
ХҮЛЭГ МОРИО ГУЯДАН УРАГШАА ДАВХИ!

	Эрдэнэ дүүрэн өвөртэй 

	Эх орноо магтъя!

	Эрдэм дүүрэн хувьтай

	Эрх хонгороо магтъя!

	 

	Тарианы сор гүйцэж

	Тал нутаг бялхав.

	Танхил бяцхан хүү минь 

	Дааган мориндоо мордов.

	 

	Усны шувуу ганганаж

	Уртын замд бэлдэв.

	Уудам тал халиурч 

	Ургацаар биднийг даллав.

	 

	Баян ургацаа хураахаар 

	Бүх ард маань оров.

	Баялаг эрдмийг сурахаар 

	Багачууд хүүхэд минь шамдав.

	 

	Энх төвшин орныхоо 

	Эрдэм соёлын далайд

	Энхрий хонгор хүү минь 

	Ингэж мордон одлоо.

	 

	Анх сургуульд орсон

	Ааш хөөрхөн хүү минь

	Хамаг эрдэмд шамдсаар

	Хавар ирэхийг мэдсэнгүй!

	 

	Урин хавар ирэхэд

	Улс амьтан баяслаа.

	Урагшлах бүтээх ажилдаа

	Уралдаан зоригоо бадраав.

	 

	Алтан намрыг далласан 

	Амьдралын уудам талд

	Аварга том машинууд

	Ажиллаж байх үед

	 

	Тээхийн тэрэгнээ суусан

	Танхил хонгор хүү минь 

	Тэнд хөдөлмөрлөгч ах нартаа 

	Талархал илэрхийлэн явав.

	 

	Эх уудам орондоо

	Эрдэнийн тариа халиуруулах 

	Эрэлхэг залуу Баатартаа 

	Ээнэгшсэн бүгд бахархав.

	 

	Эрдэмтэй болсон Баатар нь 

	Эжий аавдаа ирээд 

	Бичиг захидал дуудаад 

	Бичиж тусалдаг болов.

	 

	Аав ээжийнхээ ажилд

	Аль бүхийгээр тусална гээд 

	Адуу, хонийг нь маллалцана гээд 

	Ар өвөргүй гүйгээд

	 

	Хонь хурга эргүүлж

	Хол ойрыг амжуулаад

	Хотын багачуудыг цуглуулж 

	Холбож бичихийг заав.

	 

	Гүйхэн голын усанд

	Загас адил тонгочоод

	Хөдөө хээрийн цэцгийг 

	Түүн авчирч хатаагаад, 

	 

	Уул хадаар дамжиж

	Элдэв чулуу цуглуулаад 

	Эрвээхэй, зурам барьж 

	Эв дүйгээр янзлаад, 

	 

	Сургуулийн байгалийн буланд 

	Сонирхолтой хэрэгтэй ч гэх шиг, 

	Судлах шинжлэх ажилд 

	Суурь тавина ч гэх шиг

	 

	Энэ тэр ажлаар

	Эрх жаахан хүү нь

	Энх тайвны зун

	Эрхэм ажилсаг байхад, 

	 

	Эжий аав хоёр нь 

	Эргэцүүлэн сүрхий гайхаад

	Эгч ах хоёр нь

	Энэрэн хайрлан бодохдоо

	 

	Эх оронд түгсэн

	Энх цагийн сургуульд

	Эрхэм хүү минь орж

	Эрдэм ихийг сураад

	 

	Зальхай танхай гэмийг

	Зад өшиглөн тэвчээд

	Дүрсгүй муухай аашийг 

	Дүүрэн жигшиж цээрлээд

	 

	Ажил гэхэд баярладаг 

	Эрдэм гэхэд инээдэг 

	Эв гэхэд хүндэлдэг 

	Нөхөр гэхэд хөгждөг

	 

	Цогтой жавхаатай болсонд 

	Цугаар баясан бахдаж 

	Дараачийн сайхан намар

	Дахиад сургуульд явуулаад

	 

	Өвгөн буурал аав нь

	Өнөр бүлийн хамт

	Үр ач нартайгаа цуг

	Өрөвдөн харж зогссон билээ.

	 

	Эрдэм, ажил амьдрал болсон

	Энх цагт, төрсөн баяр

	Эцгийн түмэн хөвүүдтэй нийлж

	Эх орноо хөгжүүлэх баяр

	 

	Ийм цагт заяасан

	Эрхэмсэг хайрт Баатар минь

	Жишимгүй цагаан зам 

	Зурайнхан цэлийж байна, өмнө чинь

	 

	Жигүүртэн шувуунаас хурднаар

	Жирийлгэн давхи урагшаа! гэж

	Гараа, омогтой өргөн

	Гадаагаа зогссоор байв.


ЭХИЙН АЧ

	Анабад далайн цэцэг бол

	Алтан дэлхийн чимэг юм,

	Арван сар тээсэн эжий минь 

	Ач ихтийн манлай мөн.

	 

	Арван сарыг төгсөөд 

	Ангалзуур үрээ мэндлэхээр

	Ариун цэвэр угаагаад

	Алган дээрээ бойжуулсан юм.

	 

	Алаг нүднийхээ цэцгий шиг 

	Анхаарч хэзээд хардаг юм 

	Алаг хонгор үр минь гээд 

	Асарч сувилдаг нь эжий юм.

	 

	Нялх бие минь өсөөд

	Наадаж тоглох болоод

	Нааш цааш явахад

	Намайг хамгаалсан эжий минь!

	 

	Аюул осол дайрах вий гэж 

	Ааштай моринд орчих вий гэж 

	Айлын нохойд зуулгах вий гэж 

	Анхаарч хардаг эжий минь!

	 

	Ган халуунд цангах вий гэж 

	Гангар хүйтэнд даарах вий гэж 

	Гал усанд унах вий гэж 

	Гардаж өсгөсөн эжий минь!

	 

	Ах дүү нөхдөд эвтэй

	Ааш занг нь сургасан

	Ажил хөдөлмөрт оруулсан 

	Ачлал ихтэй эжий минь!

	 

	Түгээмэл нарны туяа

	Дэлхийн өнгөөр гэрэлтэх шиг 

	Төрсөн биеийг минь өсгөсөн 

	Эжийн минь сургаал гэрэлтэж байна.

	 

	Жигдэрч байгаа хангай хөвч 

	Зэрэглээ татахад ойрхон байна, 

	Зүрхний хайртай эжий минь 

	Зүүдэнд ороход ойрхон байна.

	 

	Зөвийг заасан эжийдээ

	Зөрж битгий загна даа, 

	Зүйл бүрийн сургаалыг нь 

	Зүрх тархиндаа шингээ дээ.

	 

	Эрх чөлөө жаргалтай, 

	Эх орноо хайрлаж

	Энэ биеийг минь өсгөсөн

	Эжий таныгаа хүндэтгэе.

	 

	* * *

	 

	Эхийн ач шүлгийг 

	Ингэж би эвлүүлэв, 

	Эндүү алдаа байвал 

	Эрдэмт нөхөд засаарай!

	 

	Дурлаж бичсэн шүлэг минь 

	Дутуу дулим байвал

	Дурсгалтай сайхан найруулж 

	Тусалж хайрлахыг гуйя даа.

	 

	1953-10-12


ХАЛХ ГОЛЫН БААТРУУДЫН ДУРСГАЛД

	 

	Монгол-Зөвлөлтийн цэргүүд, Японы эзэрхэг түрэмгий нарыг Халх голд бут цохисны хорин жилийн ойд зориулав

	 

	Долгонцог муухай япон самуурай

	Дорно зүгээс өнгөлзөн гарч

	Тусгаар тогтносон манай улсыг 

	Түрэмгийлэн боолчлох төлөвлөгөө хийсэн.

	 

	Харгана зангуу өргөснүүд

	Хангай талд нь ургах шиг

	Харгис дайсан яргачид

	Халхын голоор довтолсон.

	 

	Халх Монгол, Зөвлөлт улс 

	Халуун хань нөхөр юм аа.

	Хатан зоригт баатрууд нь 

	Хамтран байлдахыг бэлтгэсэн юм аа.

	 

	Дээрх талыг нь битүүлж

	Онгоцон ангиар байлдаж

	Дөрвөн талыг нь битүүлж

	Явган, морьтой давшсан юм аа.

	 

	Хуягт танкаа хүрчигнүүлж, 

	Хурдан морьдоо унаад

	Хурц зэвсгээ агсаад

	Хуй салхи шиг дайрсан юм аа.

	 

	Ганхийн хүнгэнэж

	Гялсхийн дүнгэнэж

	Газраас дээшээ хөөрөөд 

	Галуу нугас шиг цувсан юм аа.

	 

	Харгис дайсны онгоцыг

	Харсан газраа гүйцэж

	Хамх дайран унагахад

	Хар утаа савсаж байв аа.

	 

	Орос, монгол цэргүүдийн

	Омог сүр нь бадарч

	Олон төрлийн буугаар

	Онилж байгаад галласан юм аа.

	 

	Бууны нь дуу аянга мэт нүргэлж

	Бутарсан сум нь мөндөр мэт шуугьж

	Баагьсан утаа нь манан татаж

	Буруу үзэлт дайсныг бут ниргэсэн юм аа хө!

	 

	Этгээд дайсан яргачны туг

	Элс шороонд хэвтэж байсан, 

	Эрэлхэг манай ялалтын туг

	Эгц дээшээ мандаж намирсан юм.

	 

	Алдарт Ленин, Сүхбаатарын

	Анх үүсгэн холбосон

	Ах дүү нөхрийн найрамдал

	Ариун цусаар ахин гагнагдав.

	 

	Суут намын удирдлагаар

	Соёл эрдмээ хөгжүүлж

	Нэн хүчирхэг амьдралт

	Нийгэм журамд давшин хөгжив.

	 

	Элэгсэг нөхдөө хүрээлүүлж

	Эв найрамдлаа бэхжүүлж

	Эвдэршгүй ган болд шиг

	Энх тайван жаргаж байна.

	 

	Баатар дайчдынхаа дурсгалын хөшөөг

	Баянтүмэнд босгон байгуулж

	Байлдаж олсон ялалтынх нь ойг

	Баярлан тэмдэглэж байгаа нь бахтайяа хө

	 

	1959 он.

	 


ЭХ ОРОНДОО

	Төлжин үржих эх амьтан бүр 

	Төрсөн үрдээ хайртай байдаг юм. 

	Төвшин амьдрал хөтлөгч нам минь 

	Түмэн арддаа хайртай байдаг юм. 

	Хайртай байдгийн үнэн байдал 

	Харагдаж байна миний биед 

	Хариг буурал Жигмэд намайг 

	Хайрлаж ойг минь тэмдэглэлээ.

	Баатар нам, улс ард түмнийхээ 

	Бахархан талархаж хүндэлсэн хайрыг 

	Баясгалантай хүлээж авахад 

	Баярын амьсгал цээж дүүрч байна. 

	Уудам монголын ард түмэндээ 

	Уран бүтээлч олон нөхдөдөө 

	Удирдан жолоодогч нам, улсдаа 

	Уярч цохисон халуун зүрхнээсээ 

	Улаан галын дөл шиг

	Унтаршгүй цогт баярын үгээ 

	Утастай хөгжмийн аялгуунд найруулж 

	Уламжлан дээшээ дэвшүүлье.

	Хайрт нам, улс ард түмнийхээ 

	Халамжит сайхан хайрыг хүртэхэд 

	Харанхуй төрд төрснөө бодоход 

	Харах нүдний нулимс дуслан байна. 

	Эзэрхэг түрэмгий харгис 

	Эртний хуучин засгийн байдлыг 

	Энд, бүгдийг тоочоод барахгүй 

	Энэхэн хооронд товчхон ярихад

	Эрхэмсэг, ихэмсэг ноёд баяд нь

	Эрхлүүлж өсгөсөн нохойдоо хайртай 

	Эгэл жирийн шударга ардыг 

	Эрх нохойноос дор үздэг байлаа.

	Үнэнч замаас түлхэж гаргадаг 

	Үйлийн харанхуй хүчирхэг салхи 

	Үйл үр зовлонгийн гашуун далай 

	Үзэгдэж харагдахгүй долгилж байлаа. 

	Үсэг бичиг уншиж мэдэхгүй 

	Үзэх нүдтэй ч харанхуйн зовлон 

	Үгээ ярилцахаар ойлгож чадахгүй 

	Үнэн эрх чөлөөгүй байлаа.

	Хоёр хүүхэд тоглож байхад 

	Хоорондоос нь ярилцдаг хүмүүс 

	Хол ойрын амьдрах зүйлийг 

	Хослуулж шинжиж ярьдаг байсан.

	Хурал ном гэж тоглодог хүүхдийг

	Хуврагийн заяатай гэж «тоодог» байтлаа, 

	Хуур лимбэнд дуртай хүүхдийг 

	Хувхай гуйланч гэж «зүхдэг» байлаа. 

	Эзэрхэг түрэмгийн байдал бүрийг 

	Эгүүлж тоочоод барахгүй байна.

	Энэхэн хэдэн бадаг үгээр 

	Эхэлж ярьснаа төгсгөл болгоё.

	Огторгуйн наран тунгалаг боловч 

	Оройдоо шингээд харанхуй болдог 

	Октябрийн хувьсгалын саруул туяа 

	Олныг гийгүүлэх мөнх туяа. 

	Аугаа Зөвлөлтийн нээж өгсөн 

	Ардын чөлөөт жаргалын замаар 

	Ардын ардчилсан орон бүгдээр 

	Амгалан тайван жаргаж байна. 

	Ачлал ихтэй нам улс минь! 

	Ард түмэндээ хайртай ч байдаг 

	Асран хайрлагч нам, засгаа 

	Ард түмэн нь хүрээлж ч байдаг 

	Авьяас нээгдүүлэх соёлын далай 

	Амгалан тайван жаргалын далай 

	Алтан өлгий эх орондоо 

	Амьдарч бүтээж байна бид. 

	Энхрий хайртай үрээ өсгөж 

	Эрх чөлөөгөө бүрэн эдэлж

	Эх орноо эзэмшин жаргадаг

	Энх тайвны ач тус юм аа.

	Энтэй дэлхийд долгилж байдаг

	Энх тайвны далай гэгч

	Энд тэндээс цутгалсан

	Эвийн мөрний хүч юм.

	Эрэглэж урссан жижиг горхи шиг 

	Эгшиг аялгуунд шүлгээ найруулж 

	Энх тайвны эгнээнд багтаж 

	Эх орондоо жарган сууцгаая.

	 

	1956


МАНАЙ ТЕАТР

	Агаарын нарны гэрэл

	Алтан дэлхийг гийгүүлэв.

	Ардын хувьсгалт нам засаг

	Агуу Монголыг гийгүүлэв.

	 

	Алдарт жанжин Сүхбаатарын 

	Ачтай сургамж заавраар

	Авьяас эрдмийг нээгдүүлж

	Ард түмнээ хүмүүжүүлэхэд

	 

	Ардын авьяастныг бүлгэмдүүлж 

	Арван хэдэн гишүүнтэй

	Сайн дурын уран сайхан

	Сая эхлэн үүссэн байж.

	 

	Алаг лимбэ, морин хуурын 

	Аялгуу эгшиг хүнгэнэсэн юм. 

	Авьяастан олон залуучууд 

	Ардын дуугаа дуулсан юм.

	 

	Шинэ үеийн байдал

	Шимтэй хөгжил арвижиж 

	Шийдвэрт зорилгоо илтгэсэн 

	Шилдэг гишүүд олширч

	 

	Ачит намын хоолой болж 

	Ард түмэндээ ухуулга хийж 

	Алдарт төрийн дуу нь болж 

	Амьтны сонирхлыг татсаар байж.

	 

	Хүмүүжин дэлгэрэх хаврын цаг 

	Хөх ногоо дэлгэрэх шиг 

	Хөгжлийн замыг нээгдүүлж 

	Клуб болон өргөжиж, 

	 

	Агар зандан мод нь 

	Арван зүгтээ цэцэглэх шиг 

	Ануу мөрөн далай нь

	Амаан дүүрээд долгилох шиг

	 

	Аугаа Монгол-Зөвлөлтийн 

	Ард түмний найрамдал ёсоор 

	Авхаалжит мэргэжилтэн нөхөд 

	Ажил дээр нь туслан дэмжиж, 

	 

	Ардын цэнгэлдэх хүрээлэн гэж 

	Ахиж бас нэг давшиж, 

	Ардын театрын суурийг 

	Анх тэгж тавьсан юм.

	 

	Яруу эгшигт дуунууд

	Яриан хөгжмийн жүжиг 

	Яс үндэстний бүжиг

	Ямрыг ч шинээр зохиох болж, 

	 

	Хуурай газраас ус гарч 

	Амьтныг ундаар хангах шиг 

	Хувхай мод цэцэглэж 

	Үр жимс дэлгэрэх шиг

	 

	Хувьсгалт намын удирдлагаар 

	Урлагийн салаа дэлгэрч, 

	Хуучин шинийг хослуулж 

	Хуурамч үгүйгээр харуулж, 

	 

	Утга агуулга нь тохирсон

	Уран бүтээлээр ахисан 

	Ууган бүтээлч газар гэж

	Улсын театр болгосон юм.

	 

	Жүжиг дуугаа зохиодог 

	Зохиолч сайтай болж байна. 

	Зүйлийн аялгуу оруулдаг

	Хөгжим ч сайтай болж байна.

	 

	Зүрх сэтгэл хөдөлгөхөөр

	Жүжигчин сайтай болж байна.

	Зүтгэл гавьяа нь илэрч

	Цол шагнал ч хүртэж байна.

	 

	Уудам монгол орны минь

	Улсын төв театр минь

	Улаан тугийн одонгоор

	Улсын гавьяа шагнагджээ.

	 

	Шилэн цонх нь гялалзсан 

	Шар будаг нь алагласан

	Шимтэй сайхан байгуулсан 

	Шинэ ордон сүндэрлэж байна.

	 

	Бүжиг хөгжим, жүжиг, дуу 

	Байр байр нь олон юм.

	Бартал тоочих ч хол байна,

	Бачуу давчхан ярихдаа:

	 

	Доошоо дээшээ өрөөнүүд 

	Довжоо шат нь сүлжсэн 

	Дотор нь ороод үзэхлээр 

	Долоон зуун суудалтай юм.

	 

	Наад цаадхыг үзэвч

	Насан өндөр өвгөн би 

	Нарийн бүгдийг тоочин 

	Найруулж хэлээд барахгүй юм.

	 

	Яаман хөндий дүүрэн

	Хөгжмийн аялгуу хангинах юм. 

	Янз янзын жүжиг дуу 

	Тайзан дээрээ тоглох юм.

	 

	Гарах зүйлийн дүр

	Газар орны байдал

	Гадна доторхыг үзүүлэх нь 

	Хачин болоод сонирхолтой юм.

	 

	Ургах нар ч гэрэлтэж байна. 

	Уул хот нь сүндэрлэж байна.

	Хангай тал ч ялгарч байна 

	Харанхуй шөнө ч болж байна.

	 

	Харах нүд гялбуулж

	Хамаг одод жирэлзэж байна.

	Үзэгсэд олон түмэн ч

	Үнэхээр их сонирхож байв.

	 

	Үүрийн гэгээ туналзаж 

	Үзэгдэх бараа ч тодрох юм.

	Хөх агаар цэнхэртэж 

	Хөвөн үүл ч нүүх юм.

	 

	Хад мод нь хүглийсэн

	Хангай уул ч харагдаж байна 

	Халуухан нарны гэрэл нь 

	Хажууг нь дагаад гийж байна.

	 

	Мотор гэрлийг нь тааруулдаг 

	Монтёр сайтай театр юм.

	Мод төмрийн урчуул 

	Мужаан сайтай театр юм.

	 

	Өнгийн будгаар зурдаг 

	Зурагчин сайтай театр юм 

	Өнгийн хувцас оёдог 

	Үйлчин сайтай театр юм.

	 

	Хад мод эвлүүлэх 

	Барилгачин сайтай театр юм.

	Хамаг ажлаа эмхэлдэг 

	Захиргаа сайтай театр юм.

	 

	Янз бүрээр уянгалуулах 

	Хөгжимчин сайтай театр юм.

	Яруу дуугаа эгшиглэх 

	Дуучин сайтай театр юм.

	 

	Янз янзаар бүжиглэдэг

	Бүжигчин сайтай театр юм, 

	Ярилцах аялгуунууд тоглодог 

	Жүжигчин сайтай театр юм.

	 

	Урлагийн авьяас нээгдүүлэх 

	Багш нар сайтай театр юм. 

	Утга агуулгыг тохируулдаг 

	Найруулагч сайтай театр юм.

	 

	Орон байрыг нь нямбайлах 

	Цэвэрлэгч сайтай театр байна.

	Осол бурууг сэрэмжлэх 

	Манаач сайтай театр юм.

	 

	Урлаг—соёлын голомт 

	Улсын төв театр байна.

	Урлагийн бүтээлээ цэцэглүүлж 

	Ууганы ойгоо хийж байна.

	 

	Өнгө өнгийн гэрэл

	Өдрийн нар шиг гэрэлтэж байна. 

	Өрнөн хөгжүүлэх багш нар 

	Өсвөрийн залуугаа сургаж байна.

	 

	Улсын гавьяат жүжигчин цол 

	Урам зоригийг нь бадруулж байна 

	Урлагийн зүтгэлтэн нэмж

	Ургамал ногоо шиг цэцэглэж байна

	 

	Ардын гавьяат жүжигчин болж 

	Алдар нэрээ цуурайтуулж байна. 

	Авьяас хүчээ дайчилцгааж 

	Ард түмнээ хөгжөөж байна.

	 

	Гадаад дотоод орнуудтай

	Урлагийн авьяас солилцож 

	Гайхамшиг алдар дурсгалаа 

	Газар оронд цуурайтуулж байна.

	 

	Түрэмгий харанхуйг гэгээрүүлж 

	Төр улсдаа үнэлэгдэж бүхий 

	Төв театрын нөхөд минь 

	Түгээмэл их амжилт олтугай!

	 

	1956—11—12

	 


ГУРВАН НУУРЫН АМРАЛТ

	Агуудам монгол орны 

	Алтан өлгий нутагт 

	Алдар нэр цуурайтсан 

	Рашаан Гурван нуур бол: 

	Эрэлхэг дайчин Чингэсийн 

	Эхэлж төрсөн нутаг гэж 

	Энд тэндхийн эрдэмтэд 

	Эрж сураглаж ирдэг юм. 

	Чингэсийн гурван хонхор гэж 

	Цуутай нэртэй газар байж 

	Чийг намаг бүрээс 

	Шимлэж Гурван нуур тогтжээ. 

	Ундармал тунгалаг ус нь 

	Рашаан болсон Гурван нуур. 

	Усны доторх шавар нь

	Эм болсон Гурван нуур, 

	Улсын амралт байгуулаад 

	Цэнгүүлж байдаг Гурван нуур. 

	Уудам монгол орондоо 

	Алдаршиж байгаа Гурван нуур. 

	Хайрхан Хэнтийн хаяанаас 

	Хангинан шуугин урссан 

	Хамаг олны ундаа 

	Хайрт нутаг Онон гол 

	Жигдэрч байгаа хаданд нь 

	Зэрлэг гөрөөс дүүлсэн, 

	Цэцэг жимст модонд нь 

	Жигүүртэн шувууд донгодсон, 

	Алтан шаргал шугуйд нь 

	Алим жимс дэлгэрсэн, 

	Араар нь түргэн урссан

	Ариун тунгалаг Балжийн гол. 

	Агаар байгалийн гайхамшигт 

	Амьтан бүхэн хөгжилтэй. 

	Рашаан булаг оргилж 

	Ард зондоо ашигтай.

	Түг түмэн сүргийнхээ 

	Төлийг бүрэн бойжуулсан 

	Төлөвлөж хийсэн ажилдаа 

	Түгээмэл бүтээл гаргасан 

	Хөхөрч байгаа цэцэг шиг 

	Хөгжлийн замыг бадруулсан 

	Хөөр баяр цэнгэлтэй 

	"Хөдөлмөр" нэгдэл төвлөрсөн 

	Дандаа олон ардууд нь 

	Давшихын төлөө зүтгэсэн 

	Даяар олонд алдартай 

	Дадал сумын нутаг юм. 

	Нарсан модны оройгоор 

	Намиа татаад сэнгэнэсэн 

	Навч цэцэг ургамал 

	Нааш цаашаа нийлсэн 

	Амьд бодис дэлгэрсэн 

	Ариун тунгалаг хөрстэй 

	Амьтан хүнийг цэнгүүлэх 

	Агаар байгаль тунгалаг, 

	Шим чанар нь бүрэлдсэн 

	Шилдэг сайхан байгаль гэж 

	Шинжлэх ухаанаас судлаад 

	Шинэхэн амралт байгуулжээ. 

	Өнгийн бодис нь алагласан 

	Өндөр мод нь сагсайсан 

	Өнцөг таараад сүндэрлэсэн 

	Өвөл зуны байртай, 

	Улсын амралтын захиргаатай 

	Уншлага ярианы байшинтай, 

	Улаан булан, эмнэлэгтэй 

	Ухуулах хуудас самбартай 

	Амттай хоол унд хийдэг 

	Ажилчин тогооч сайнтай, 

	Ариун цэврээр бэлтгэсэн 

	Амрагчийн хоолны байртай.

	Эрдэнэ лянхуа цэцэг

	Ишнээсээ дэлгэрэх шиг

	Эрэлхэг монголын шинэ үе 

	Эрхэм пионерын зуслантай.

	Хөрст дэлхийд ургасан 

	Хөх улаан цэцэг шиг

	Хөөрхөн бага хүүхдийг 

	Хүмүүжүүлэн торниулах цэцэрлэгтэй 

	Агаарын мэдээ нэвтэрдэг 

	Радио тавиад хангинасан 

	Амрагчийн байранд цуурайтуулж 

	Ардын сэтгэлийг баясгаж байна. 

	Хөвчийн ой модонд нь 

	Хөхөө шувуу донгодно. 

	Хөгжилтэй амрагчийн ордонд 

	Хөгжмийн дуу хангинаж байна. 

	Архаг өвчнийг анагаахаар 

	Рашаан усаар эмчилж байна. 

	Тархи мэдрэл сэргэж 

	Тамир тэнхээ сайжирч 

	Тарга хүч нэмэгдэж

	Тавтай тохилог амарч байна. 

	Эмгэг өвчнөө анагааж 

	Эрүүл чийрэг болсонд 

	Эрдэм соёл хөдөлмөрөө 

	Энх төрдөө өргөцгөөе.

	 

	1958 он 

	Гурван нуур.



	
ХУРДАН МОРИН

	Уруу газар гуухайн давхиж 

	Ус шаврыг дайран давхиж 

	Өөд газар өгсөн давхиж 

	Өргөн цээжээ сунган давхиж

	 

	Хангай талыг туулан давхиж 

	Харвасан сум шиг шуугин давхиж 

	Хамаг олон хурдан морьд

	Харагдах бараа нь гараад ирлээ. 

	 

	Өргөн олон үзэгсэд 

	Өвгөн залуугүй ширтэн харахад 

	Өөрийн эзний сэтгэл уярч 

	Өврөөсөө дурангаа шүүрэн авлаа.

	 

	Алчуураа аваад арчиж байдаг 

	Алаг нүдээрээ шагайж байгаад 

	Ар араасаа цуварч байхыг 

	Ажиглан хараад лавлаж байлаа. 

	 

	Хангинасан дуутай цовоо хүүхэд 

	Хазаарын жолоог зөв залж 

	Хамаг олон морины дундаас 

	Харсаар байтал цойлоод ирлээ

	 

	Өргөн олны нүдийг баясгаж

	Өөрийн эзний сэтгэлийг баярлуулж 

	Унасан хүүхдийн урмыг бадруулж 

	Улсын наадамд түрүүлж ирлээ. 

	 

	Түмэн агтыг ардаа орхиж 

	Түргэн хурдыг биедээ агуулж 

	Төр улсын баяр наадамд 

	Түрүүлж ирсэн хурдан морь оо!


ЭРИЙН ГУРВАН НААДАМ

	Зээ хө

	 

	Эрийн гурван наадам нь 

	Эртний цуутай наадам юм 

	Эрэлхэг Монголын жавхааг 

	Илчилж чаддаг наадам юм 

	Эртэй хүчтэн барилдаж 

	Эрхий мэргэд харваж 

	Эрдэнэт хүлэг уралдаж 

	Энэ наадмаа хийдэг билээ.

	 

	* * *

	 

	Зээ хө!

	 

	Эрээн асрын үүдний зүг 

	Түмний нүд ширтэхүйеэ

	Эрэлхэг цуутай бөхчүүл маань 

	Төдхөн зуур бэлдэн зодоглож 

	Уулын бүргэд шиг дэвэн гарч 

	Ууртай ч юм шиг өрөн зогсож 

	Давшиж дайраад гэнэдүүлж байдаг. 

	Татаж аваад ташаалдаж байдаг, 

	Зөрөөд ирснийг нь хавсарч байдаг 

	Зүтгээд ирснийг нь дагуулж байдаг, 

	Тосож аваад утгаж байдаг 

	Дотуур дэгээ ороож байдаг 

	Сэлж бариад тонгорч ч байх шиг 

	Сээрэн дунгуй эргүүлж ч байх шиг 

	Суга доогуур нь шургаж ч байх шиг

	Суйлж өргөөд хаяж ч байх шиг 

	Арга мэх элбэг бөхчүүл 

	Ахин ахин хаяж давсаар

	Ардын наадмын түрүү авч

	Алдар цолтой аваргууд болдог юм.

	 

	* * *

	 

	Зээ хө!

	 

	Атаатан дайсныг сөрж

	Амгалан тайвныг хамгаалагч

	Алдар цуут баатрууд шиг 

	Авхаалж мэргэн сурчид

	Эрийн булчин шалгаж

	Энгүй олныг бахархуулж 

	Барс эрээн нумаа тэлж

	Баярын уухай сураа харвахад 

	Хун цагаан годил нь 

	Агаар зүсэн исгэрч 

	Хошуу цагаан сум нь 

	Алтан наранд гялалзаад 

	Дэрвэлзүүлж наасан өд нь 

	Харцага шонхор зүйрлэж 

	Дүүлэн дүүлэн нисэж 

	Хурд хүч нэмдэг.

	Очсон сум нь хоосонгүй

	Өрсөн сур нураана

	Оноо бүрийд хөгжилдөн 

	Уухайн түрэлт хангинана.

	 

	* * *

	 

	Зээ хө!

	 

	Сэрүүн орныхоо улиралд

	Чийрэг дасал олсон

	Сүрэг ижил дундаасаа

	Шигшмэл хурдан хүлгүүд

	Салаа дуран нүдээрээ

	Газрын бэрхийг тойрч

	Сайхан хоёр чихээрээ

	Хашхиран дуугарахыг чагнаж 

	Салбан хамрын нүхээрээ

	Амьсгал татан давхисаар

	Салхин хүрднээс хурдан

	Ахин ахин хурдалсаар

	Уруу газар гэж бардалгүй

	Өөд газар гэж цөхрөлгүй

	Модноос модонд түргэссээр 

	Мориноос моринд шилжсээр

	Задгай чулуу үсэргэн

	Замын тоос бутаргаж

	Жолоо сунган хуралдагч 

	Жавхлант хүлэг сайхан аа! 

	 

	* * *

	 

	Зээ хө!

	 

	Эрэлхэг хүчтэй нэг нь

	Бөхийн барилдаанд шалгарч,

	Эрхий мэргэн харваач нь 

	Сурын наадамд түрүүлж, 

	Эрдэнэт хүлгийн дотроос

	Хурдан түргэн нь тодорч

	Эрийн гурван наадамдаа

	Ингэж шовойсон нь бүгдээр

	Гавьяа цолоо дуудуулж

	Газар нутгаа нэрлүүлж 

	Бэлэг шан хүртэж

	Бүх олондоо хайрлагддаг билээ, .

	 

	1959 он 

	Чойбалсан хот

	 


СОЁЛЫН ДОВТОЛГООНЫ ТУХАЙ

	Агаарын нарны гэрэл

	Алтан дэлхийг гийгүүлэх мэт 

	Ардын хувьсгалт манай нам 

	Алдарт монголыг гийгүүлж байна 

	Авьяас эрдмийг нээгдүүлж 

	Аж ахуй, соёлыг хөгжүүлж 

	Амьдрал чинээг дээшлүүлж 

	Ард түмнээ сургаж байна.

	Энэ сайхан сургаалаас

	Эсрэг тэсрэг зөрж

	Эрдэм соёлд дургүйцдэг

	Эртний хуучин бүдүүлэг 

	Хир буртгаа арилгахгүй

	Халтар хирээ угаахгүй

	Хамаг олноос этгээд 

	Харамсалтай зожиг байдал, 

	Гэзэг үсээ самнадаггүй

	Гэрт гадаагаа цэвэрлэдэггүй 

	Гэгээрэх сургуульд оролцдоггүй 

	Гэдрэг хойшоо суугчид

	Архи тамхинд дурладаг

	Ажил хөдөлмөрөөс зугтдаг

	Агсан согтуу загнадаг 

	Худалдаа наймаа хийдэг гэж 

	Хулгайн юмыг дамжуулдаг, 

	Хууль журмаас зөрчиж 

	Хувьдаа ашиг болгодог, 

	Хурал дугуйланд очдоггүй 

	Хуудас хэвлэл захидаггүй,

	Хурууны хумсаа тайрдаггүй

	Хуучин бохир байдал, 

	Одоогийн хөгжлийг чөдөрлөх 

	Орхигдсон ёозгүй байдлыг, 

	Огтолж бүрмөсөн устга гэж 

	Онцгойлж нам маань сургаж байна. 

	Суут намын тогтоолоор

	Соёлын довтолгоо зарлаж, 

	Нэн сайхан амьдралтай

	Нийгэм журамд дэвшүүлж байна.

	Эрдэм соёлоо хөгжүүлэхээр

	Бичиг үсэг сургаж байна.

	Элбэг чинээлэг амьдрахаар

	Ажил хөдөлмөрийг сайжруулж байна.

	Эрүүл чийрэг явахын тул

	Цэвэр нямбайг сургаж байна.

	Эв эеийг хичээлгэж, 

	Боловсон тохилог болгож байна.

	Тэр сайхан дадлагыг

	Тэгш бүрэн эзэмших гэж

	Тэмцэж зориглон зүтгэгч

	Тэргүүн олныг дуурайлтай байна.

	Онцолсон эдгээр сайхныг 

	Омтгойлсон ганц нэг байвал

	Онц түмнийгээ дагаж 

	Оролцож гүйцэхийг хүсье дээ.

	 

	1960 он


ХАВАР

	Уяхан дулаан салхилдаг 

	Унасан цасыг хайлгадаг 

	Уулын толгой борлодог 

	Улирлын тэргүүн хаврын цаг.

	 

	Уужим дэлхий шим суудаг 

	Ургамал бүхэн амь ордог 

	Унага тугалаа бойжуулдаг 

	Уураг сүүтэй хаврын цаг.

	 

	Хурмал цас нь хайлдаг

	Хуучин үндэс нь хөөдөг 

	Хурга ишгээ бойжуулдаг

	Хурц билгэр хаврын цаг, 

	 

	Бут мод нь цэцэглэдэг

	Булаг ус нь оргилдог 

	Ботго төлөө бойжуулдаг 

	Буянтай дэлгэр хаврын цаг

	 

	Мандах наран илч орлоо 

	Мангир таана ургах боллоо 

	Малаас гарах сүү шимийг

	Малчин бид нар хуримтлуулж байна.

	 

	Хөх цагаан ямаанууд

	Хөгнө хашаа дүүрч байна.

	Хөгшин залуу олноороо 

	Хөгжил баясалтай сууж байна.

	 

	Хөвөн шиг сайхан ноолуурыг нь

	Хүчээ дайчилж авцгаалаа 

	Худалдаа бэлтгэлд нийлүүлж 

	Хөдөлмөрийн бүтээл гаргалаа.

	 

	Адуу үхрээ хөөвөрлөх

	Ажлын цаг нь боллоо гэж 

	Ардын хүчийг нэгтгэж

	Арав хориор хэсэглэв.

	 

	Бригадын олон залуус

	Баяр цэнгэл хөгжилтэй

	Баян үржилт сүрэг дээрээ 

	Бахтай зоригтой очицгоов.

	 

	Хурдан морьдоо эмээллэж байна 

	Хуйв уургаа бэхэлж байна.

	Хураасан адуугаа дэллэж байна 

	Хурц шалмаг ажиллаж байна.

	 

	Хүрээд ирсээр уургалдаг

	Хөрвөтөл татаад номхроодог 

	Хөндлөн суугаад чангаадаг 

	Хүчтэй залуус олон байна.

	 

	Хүзүүнд нь уургаа алдчихдаг 

	Хөл нь дээшээ годройтдог

	Хүн олныг хөхрүүлдэг 

	Хүүхэд дүү нар нэг байна.

	 

	Дайраад ирсээр уургалдаг 

	Татаад тогтоомогц номхруулдаг 

	Дарж суугаад ноцолддог 

	Даамай хүчтэн ч олон байна.

	 

	Уургаа алдаад хашрахгүй

	Унаж тусахаас айдаггүй 

	Урагшаа хурдан давшъя гэж 

	Урамтай зоригтой ажиллаж байна.

	 

	Таван төрлийн малынхаа

	Төлийг бүрэн бойжуулж

	Тараг, ааруул өрөм

	Тансаг идээгээ дэлгэрүүлж

	 

	Тал хангай, говьдоо

	Тарган сайхан хаваржсан 

	Тавлаг тохилог амьдарч байх 

	Та бид нар баяртай байна.


ЕРӨӨЛИЙН ДЭЭЖ

	Алтан дэлхийн хөрснөөс 

	Агар зандан цэцэглэх адил 

	Ар халхын нутагт 

	Ардын хувьсгал үүсгэн 

	Автономит феодалыг буулган 

	Ардын засгийг тогтоож 

	Анх удаа байгуулан 

	Амжилт ялалтыг олоход 

	Жанжин Сүхбаатар тэргүүлэн 

	Засгийн эрхийг арддаа олгож 

	Замын дарданыг заан өгч, 

	Жаргалын нарыг мандуулахад 

	Багш Лениний хайр халамж 

	Баатар Зөвлөлтийн тусламжаар 

	Балмад дайсныг сөнөөн дарж 

	Баярын тугийг намируулав 

	Ургамал бүхэн дэлгэрсэн 

	Урсгал давлагаан шуугьсан

	Ундармал далай мөрөн голтой 

	Уурхай шилээр баялаг хангалуун 

	Уудам өргөн их оронтой 

	Улс ард нь бүрэн эрхтэй, 

	Улам өрнөн хөгжихдөө 

	Аугаа зөвлөлтийн ивээлээр 

	Ачит намынхаа удирдлагаар 

	Ардын ардчилсан орнуудын 

	Ах дүү нөхдийн тусламжаар 

	Авьяас эрдмээ солилцож

	Аж ахуй, соёлоо хөгжүүлэлцэж 

	Ажлын туршлага авалцаж 

	Амьдрал чинээгээ дэгжүүлж

	Хөндий дүүрэн хот барилга

	Хөгжил соёл маань бадарч байна. 

	Бэлчээр дүүрэн мал сүрэг

	Бие хүчээ нэгтгэж байна.

	Хөдөлмөрчин олон ардууд нь 

	Хүмүүжил мэдлэгээ ахиулж

	Хөхиүн зоригтой ажиллацгааж 

	Хөдөлмөрийн баатар алдаршуулж байна 

	Санаа тааран хөдөлмөрлөдөг

	Сайхан бүтээл гаргадаг

	Сангийн аж ахуй, нэгдлүүд 

	Саруул замаар давшиж байна.

	Тал бүрхсэн малаа өсгөж 

	Талбай хальсан тариа ургуулж 

	Трактор, комбайн хүнгэнүүлж 

	Тавлаг тохилог амьдарч байна 

	Нийгэм журамт уралдааны 

	Нэгдсэн бригад байгуулж 

	Чийрэг цогтой залуучууд

	Чадал хүчээ бадруулж байна. 

	Буйр далай, Хэрлэн мөрөн шиг

	Баян чинээлэг амьдралтай 

	Бардаагаар бүтээл авьяастай 

	Баатарлаг түмэн ардтай юм, 

	Онгоц машин, галт тэрэг

	Онцын техникээр элбэгжиж байна. 

	Олон янзын фабрик завод 

	Үйлдвэрийн газар өргөжиж байна. 

	Орос, монгол, хятад

	Олон түмний найрамдал

	Оргилон ундрах булаг шиг 

	Он тутамд батжиж байна.

	Ард түмэн бүгд нь 

	Ачит намаа хүрээлдэг

	Аль сайханд дэвшүүлж

	Ардын нам минь жолооддог.

	Хуучин монголыг халж 

	Хувьсгалт монголыг тогтоогоод 

	Хувьтай мандсан гучин есөн жилийн 

	Хуримаа хийгээд баярлаж байна. 

	Суут намын удирдсанаар

	Соёлоор биеэ чимэглэсэн

	Нийтийн сайхан хөгжилт

	Нийгэм журам байгуулж байна.

	Холгүй гэрэлт ирээдүйд

	Хосгүй сайхан жаргах

	Хорвоо дэлхийд алдартай

	Хүчирхэг эв хамтад дэвшихийг ерөөе!

	 

	1960 он

	 


ЭМЧ ТЕХНИКЧ НАРТ

	Жаран дөрвөн настай

	Загал буурал Жигмэд миний

	Заяаны шүд минь уначхаад

	Захын хоёрхон үлдсэн сэн.

	Уусан идсэнээ борлуулахгүй

	Унд хоолоо шингээхгүйн

	Учраа гаргаж ярьсныг

	Угтаж тосож хүлээгээд

	Ам дүүрэн шүд хийж өгч

	Амтат идээг идэж

	Хоол ундаа боловсруулж

	Хойшид биед шингүүртэй болголоо. 

	Идэвхтэн нарын больницын 

	Их бага эмч техникч та нар минь 

	Ингэж над тусалсанд 

	Их баярлалаа! Жигмэд чинь 

	Түмэн бодисын цэцэг шиг 

	Үйл ажил чинь дэлгэрч байг. 

	Түгээмэл нарны гэрэл шиг 

	Яруу алдар нь мандаж байг 

	Төр улсдаа үнэлэгдэж

	Алдар гавьяа нь цуурайтаж байг 

	Төлөвлөж хийсэн ажилдаа

	Өндөр амжилт гаргацгаа гэж 

	Чин сэтгэлээс баярласандаа 

	Чингэж та бүхэндээ ерөөе өө!

	 

	Улаанбаатар хот 

	1960-7-18

	 


НАЦАГДОРЖ МИНЬ

	Дашдоржийн Нацагдоржийн төрсний тавин жилийн ойд зориулсан холбоо шүлгээс нь авав

	 

	Нацагдоржийн минь бүтээсэн бүтээл 

	Нарнаас гэрэлтэй саруул сайхан!

	Нас нас, үеийн үед

	Нийтээр хүндлэх мөнх бүтээл!

	 

	Онон, Хэрлэн, Туул голын 

	Оргилох урсгал мөн ч арвин аа!

	Орон дэлхийдээ чимэг болоод

	Улс түмнийг ундаалах нь бахтайяа!

	 

	Онц зохиолч Нацагдорж минь 

	Оюуны нь уурхайг нээлцэж өгөөд 

	Ончтой бүтээлийг нь дэлгэрүүлж үүсгэсэн 

	Олон олон залуу зохиолч байна.

	 

	Тэр олон залуу шавь нар тань 

	Тэмүүлж зориглон ажиллаж бүтээхдээ 

	Ууган зохиолч Таныхаа замаар 

	Урамтай цогтой алхаж байна.

	 

	Га хэмжээ зааж тогтоогоод 

	Газарт тарьсан тариа төмс 

	Газар дэлхийг бүрхэм их ч 

	Ганцхан настай нь чамлам юм.

	 

	Нацагдоржийн минь үүсгэл 

	Навч цэцэг шиг уран агаад 

	Утга зохиолын өндөр их тариалан 

	Үүрд соёолж бүхийг магтах байна.

	 


СЭТГЭЛИЙН БАДАГ

	* * *

	Ачит намын гэгээн сургаал

	Ард түмнийг ашдаа гийгүүлж 

	Ажил хөдөлмөрийн бүтээл гаргах 

	Аварга хийморийг бадрааж байна.

	 

	* * *

	 

	Ургамал сайхан дэлгэрвэл

	Уудам дэлхийг чимэглэдэг

	Урлаг сайхан дэлгэрвэл

	Улс төрөө чимэглэдэг

	 

	* * *

	 

	Өндөр өндөр гоё барилга 

	Өнцөг таараад сүндэрлэж байна

	Өнгө өнгө цахилгаан гэрэл 

	Өдрийн нар шиг тунгалаг байна.

	 

	* * *

	 

	Халж сэлээд хөллөсөн морьд нь 

	Хазаар даран тургилан алхана 

	Хадуур машин хангинан дуугарч 

	Хадсан өвс нь үелэн ногоорно.

	 


АГСАН ЦЭНХЭР «МОРЬ»

	Адуун завод «өвгөний» 

	Алагч гүүний унага юм.

	Амьтны дурыг татдаг

	Агсан цэнхэр «морь» бол: 

	Айраг сүүний шимээрээ 

	Тэжээж өсгөсөн «морь» юм 

	Алим жимсний үрээрээ 

	Бордож өсгөсөн «морь» юм. 

	Усан тэлмэн жороо шиг 

	Мэлтгэнэсэн «морь» юм.

	Улс хүний сэтгэлийг 

	Уяртал татдаг «морь» юм. 

	Удаан залгаад унавал 

	Ухаан алдуулах «морь» юм.

	Уур хилэн төрүүлж 

	Уршиг гаргах «морь» юм. 

	Эмээл хазаар тогтоохгүй 

	Эмнэг догшин «морь» юм. 

	Эр сайтад дарагдахгүй 

	Эдэлж болохгүй «морь» юм. 

	Бухаж гармаа нь булгидаг 

	Буруу эргээд тангардаг 

	Хазаж авмаа нь самардаг 

	Хартай догшин «морь» юм. 

	Гурав дөрөв угсраад 

	Гулгуулж тэшүүлэх «морь» юм. 

	Гудамж дундуур унагачхаад 

	Гулдайлгаж хэвтүүлэх «морь» юм. 

	Өнгөрүү удаан эдэлбэл

	Өөрийн мэдлээс салгадаг юм. 

	Өдөр шөнөгүй унавал 

	Өрөнд оруулдаг «морь» юм. 

	Адуунд тавиад ижилсдэггүй 

	Аргамжаа чөдөр тогтоодоггүй 

	Шилэн ордонд байлгадаг 

	Шингэн цэнхэр «морь» юм даа. 

	Анд хайрт дүү нартаа 

	Ах чинь түрүү захисан шүү. 

	Агсан цэнхэр хэцүү гэж. 

	Анхааруулж би хэлсэн шүү. 

	«Аа за» гэснээрээ

	Авахгүй унахгүй байна уу даа. 

	Ахынхаа захиаг мартчихаад 

	Ахиад хэрэглэж байгаагүй биз. 

	Адуун дээр очих дуртай юм. 

	Агсан цэнхрийг унадаг юм 

	Ах чинь та нарыг хайрласнаас 

	Анхааруулсан захидал энэ юм.

	 


ТАНХАЙ ТЭР

	Хөрст дэлхийн шимээр

	Хөх ногоо цогцлох шиг 

	Хөдөө аж ахуйн нэгдлүүд 

	Хөдөлмөр бүтээлээр хөгждөг.

	 

	* * *

	 

	Нийтийн хүчээ нэгтгэж 

	Нэгэн зорилгоор ажиллахад 

	Нэгдлийн ажлаас зугтаадаг 

	Нийлэх дургүй танхай тэр.

	 

	Хамаг олон гишүүд нь

	Хамтын хүчээр ажиллахад

	Хатуу бэрхээс төвөглөөд 

	Хавьтаж өгдөггүй танхай тэр.

	 

	Хүн бүгд чармайгаад 

	Хүчээ дайчлан ажиллахад 

	Хүнд хэцүүгээс төвөглөөд 

	Хулчийж суудаг танхай тэр.

	 

	Ажил хөдөлмөр хийх цагт

	Ард нь суугаад хоцордог

	Амуу цалин буухын цагт

	Алгаа тосоод сарвайдаг

	 

	Хөдөлмөр ажил хийхийн цагт 

	Хөндийрч салаад зугтдаг 

	Хөлс цалин буухын цагт 

	Хүрээд ирдэг танхай тэр.

	 

	Ажил хийвэл үнэрхэж

	Ашиг цалин чамлаж

	Амьтан хүнтэй хэрэлддэг 

	Ажилд дургүй танхай тэр.

	 

	* * *

	 

	Танхай түүний араншныг 

	Та нар битгий дурай даа. 

	Таарсан ганц нэг байвал 

	Татаж авахыг бодоорой!

	 

	Сагсуу зангаан гээгээд

	Санаачилга гаргаад ажиллавал

	Сайн сайхан амьдрах

	Саруул зам нь дэргэд юм.

	 

	Ганц, усгүй тойромд 

	Галуу хаанаас цугларах вэ 

	Гавшгай чадамгай ажиллахгүй бол 

	Гавьяа хаанаас олох вэ.

	 

	Саглагар мод нь ургахгүй бол 

	Шаазгай юун дээр цугларах вэ.

	Шалмаг зүтгэлтэй ажиллахгүй бол

	Шагнал хаанаас олох вэ, 

	 

	Урьдын хойрго гэмээ

	Устгаж бүгдийг орхиод 

	Урамтай зоригтой ажиллавал 

	Урагшаа хурдан давшина шүү

	 

	Хөгжил соёлоо бадруулж

	Хүмүүжил, мэдлэгээ дээшлүүлж 

	Хөнгөн цовоо ажилласаар 

	Хөдөлмөрийн алдар олоорой!

	 

	1960 он

	 


ТЭР НЭГ ЗАЛУУ

	Олны дундуур түлхэлж алхаад

	Орж ирсэн тэр нэг залуу

	Одоо үеийн боловсон байдалд 

	Онцгой сондгойёо тэр нэг залуу.

	 

	Ажиглаж харахад сайхан ч залуу 

	Ажил хөдөлмөрөөс аймхай залуу

	Архи тамхинд хорхойтой залуу, 

	Амьтан хүнд агсамнадаг залуу.

	 

	Өөрийн биеийг тоодог залуу

	Өөр бусдыг голдог залуу 

	Өндөр настныг хүндэлдэггүй залуу

	Өнгө мөнгөнд шуналтай залуу

	 

	Өмссөн дээлээ хөөргөж бүслээд 

	Өвчүү цээжээ задгай яраад

	Өмдний шуумаг дээш нь эргүүлээд

	Өвдөг гуяа нүцгэн гаргаад

	 

	Шляп малгай шилэндээ өлгөөд

	Шингэн халимаг согсолзуулаад 

	Шинэ үеийн төв байдалд

	Чиргүүл болмоор тэр нэг залуу

	 

	Тусгүй зангаа тас татаж хаяад 

	Дутагдлаа арилгавал болох нь тэр дээ.

	 


АРХИНЫ ШОГ ШҮЛЭГ

	Алим жимсний үрээс 

	Таримлаар гардаг архи ч бий, 

	Айраг сүү шимээс

	Нэрмэлээр гардаг архи ч бий

	 

	Орос, монгол архи

	Олон янзаар бий юм

	Олж уугаад хэтэрвэл

	Онц согтуу тэр юм.

	 

	Цээлд байгаа загасыг 

	Сэрээн төмөр хатгана 

	Цээжинд байгаа үгийг 

	Шилтэй архи хатгана.

	 

	Нуурт байгаа загасыг

	Нуруун төмөр хатгана

	Нууж байсан үгийг

	Лонхтой архи хатгана.

	 

	Бага багаар уувал

	Бахтай идээ архи юм 

	Балгасаар байгаад ахадвал 

	Балруулчихдаг идээ архи юм.

	 

	Хэмээр бага бага уувал, 

	Хэнд ч хүртэгдэх идээ юм 

	Хэмжээнээсээ хэтэрвэл 

	Хэрэгт оруулдаг идээ юм.

	 

	Уусаар дороо унтдаг

	Шулуун согтуу — архины хор! 

	Учир журмаар ярьдаг

	Үглээ согтуу— архины хор!

	 

	Уулзсан хүнтэй хэрэлддэг, 

	Ууртай согтуу — архины хор!

	Урна, тастана гэдэг

	Догшин согтуу — архины хор!

	 

	Хутга шөвөг эргүүлдэг

	Тэнэг согтуу — архины хор!

	Улс олныг үймүүлдэг

	Онгироо согтуу — архины хор!

	 

	Унасан морио магтдаг

	Гайхуур согтуу — архины хор! 

	Уужим буян байна гээд

	Баярхах согтуу — архины хор!

	 

	Урдын түүхээ яриад

	Уйлдаг согтуу — архины хор! 

	Уяхан эгшиг хоолойгүй байж 

	Дуулдаг согтуу — архины хор!

	 

	Уул талаар хэсдэг

	Тэнэг согтуу — архины хор!

	Унасан газраасаа босдоггүй

	Хүдэр согтуу — архины хор!

	 

	Ууя, бас нэг балгая гээд 

	Гуйдаг согтуу — архины хор! 

	Унтаа айлаар оръё гээд 

	Хэсдэг согтуу — архины хор!

	 

	Аягатай архиа чамлаад байх

	Хэнхэг согтуу — архины хор! 

	Аль, бас нэг балгая гээд

	Гуйдаг согтуу — архины хор!

	 

	Аяганы ширээ эргүүлдэг

	Адтай согтуу — архины хор!

	Ална булна гээд загнадаг 

	Агсан согтуу — архины хор!

	 

	Авгай хүүхдийг үзээд

	Аальгүйтэх согтуу — архины хор! 

	Аль муухай зангаар

	Авирлах согтуу — архины хор!

	 

	Ажил хөдөлмөрийн зүйлээс

	Жигших согтуу — архины хор!

	Арав таван малаа

	Арчилдаггүй согтуу — архины хор!

	 

	Араа шүдээ шажигнуулдаг 

	Аймаар согтуу — архины хор!

	Амны шүлсээ цувруулдаг

	Новшийн согтуу — архины хор!

	 

	Айл байвал оръё гээд

	Тэнэдэг согтуу — архины хор!

	Архи байвал ууя гээд

	Эрдэг согтуу — архины хор!

	 

	Шүд амаа хавирдаг

	Сүрхий согтуу — архины хор!

	Шүлс нусаа цувруулдаг

	Шүлхий согтуу — архины хор!

	 

	Ширүүн догшин загнаад

	Зоддог согтуу — архины хор!

	Шүүхэд гэнэт шилжигдээд

	Гэмших согтуу — архины хор!

	 

	Орон дээгүүр ойчдог

	Овтой согтуу — архины хор!

	Олноос сүүлд нь зүв зүгээр

	Явдаг согтуу — архины хор!

	 

	Эдлэл хувцсаа тайлж хаядаг 

	Нүцгэн согтуу — архины хор! 

	Эмээлтэй морио алдчихдаг 

	Явган согтуу — архины хор!

	 

	Эмэгтэйчүүдийг доромжлоод

	Эргүүлдэг согтуу — архины хор! 

	Элдэв хангайн зангаар 

	Загнах согтуу — архины хор!

	 

	Санаан зоргоор загнана гэх 

	Сагсуу согтуу — архины хор! 

	Санхүүгийн мөнгийг бүрэлгэх 

	Сүйдтэй согтуу — архины хор!

	 

	Заавал өнөө харина гээд

	Загнах согтуу — архины хор!

	Замын дунд ойчоод

	Унтах согтуу — архины хор!

	 

	Мөн бишгүй үгээрээ

	Яриа согтуу — архины хор!

	Мөрийтэй тоглоом тоглоод

	Мөнгөө бардаг согтуу — архины хор!

	 

	Өөрөө төгрөгөө барчхаад

	Өрдөх согтуу — архины хор!

	Өгсөн нөхрөө нэхэхээр

	Мэлзэх согтуу — архины хор!

	 

	Багын явдлаа тоочдог

	Алиа согтуу — архины хор!

	Багана бариад эргүүлдэг 

	Балмад согтуу — архины хор!

	 

	Балгасаар байж хэтрээд

	Балрах согтуу — архины хор!

	Балай харанхуй замаар

	Замнах согтуу — архины хор!

	 

	Ган халуун наранд

	Хатмаар согтуу — архины хор!

	Гангар хүйтэн өвөлд

	Хөлдмөөр согтуу — архины хор!

	 

	Гадаа хөдөө унтаад

	Зүдрэх согтуу — архины хор!

	Гар хөлөө гэмтээгээд

	Зовох согтуу — архины хор!

	 

	Самуун дуртай нь таныг гэж 

	Салгаж ярьсан биш би, 

	Сайхан муухай явдлыг 

	Сануулж ярьсан үг юм.

	 

	Архи гэдэг идээ чинь 

	Айхтар хэцүү идээ байна. 

	Ахдаж хэтэртэл уувал 

	Алдаа завхраа гарах юм байна.

	 

	Ам хүрч болохгүй идээ гэж 

	Цаазалж хорьсон биш, 

	Алдаа завхраа гарна гэж 

	Ах дүү нөхдөдөө сануулсан юм.

	 

	Алдар гарсан хөвгүүддээ 

	Баярын хундага архи юм.

	Ард түмэн бидэндээ 

	Бэлгийн идээ архи юм.

	 

	Алдарт төрийн наадамдаа 

	Найрын идээ архи юм.

	Аяга хундага тулгаад

	Аль нь ч хамаагүй уудаг юм.

	 

	Эрхийг олсон сайчуулдаа 

	Баярын хундага архи юм 

	Энгийн ард бидэндээ

	Бэлгийн идээ архи юм.

	 

	Энх төрийн наадамдаа 

	Найрын идээ архи юм 

	Эрэгтэй эмэгтэй хамаагүй 

	Эрээ цээргүй уудаг юм.

	 

	Уухаа, сайхан ууцгааж 

	Уусан идсэндээ эзэн болж 

	Учир журмаа сахицгааж 

	Улс төрдөө зүтгэцгээе.

	 


АЖИЛГҮЙ ЭМЭГТЭЙ

	Шог шүлэг

	 

	Ажил хөдөлмөрт дургүйлхдэг

	Амьдрах үйлээ боддоггүй

	Ажилгүй эмэгтэйг

	Ажиглаж харахад ийм юм байна.

	 

	Өглөө босох нь арван минут

	Өмсөж зүүтэл хорин минут

	Үүдээ хүртэл гучин минут

	Өрхөө сөхтөл дөчин минут

	 

	Гэрийн үүдэнд гарч зогсоод

	Гэдрэгээ түрүүлгээ мэхэлзэж байдаг

	Гэзэг үсээ сэгсийлгээд

	Гэдэс гүзээгээ маажиж байдаг.

	 

	Гэрийн өрхөө сөхчхөөд

	Гэдрэг сөөргөө орж иртэл

	Айл бүрийн саальчид

	Үнээ хонио саагаад өнгөрлөө.

	 

	Атар сэрмүүн бэлчээрт нь

	Айлын мал бэлчлээ.

	Ажилгүй эмэгтэйн үнээ

	Аашилж загнаад гаднаа байна.

	 

	Хамигар хувингаа бариад

	Харагч үнээгээ саахаар

	Хажуу дээр нь гишгэж байна 

	Хавдар гээд л харааж байна.

	 

	Дээл дээр нь гишгэж байна.

	Дэлүү гээд л харааж байна.

	Дээсээр барьж уячхаад

	Дэргэд нь тугалыг нь тавив.

	 

	Тэсэн ядаж байсан үнээ сэнж 

	Дэвхцэж тийчилж загнаж байна.

	Уясан дээсийг тастуулаад 

	Уянгалуулж мөөрөөд зугтаалаа.

	 

	Улсын малын хойноос

	Улам цаашаа зугтааж байна

	Улаан тугалаа, барьж авахаар 

	Ууртайхан хүүхэн хөөцөлдлөө.

	 

	Хамигар хувингаа тавиад орхилоо 

	Хажуугаараа бөмбөрөөд уначихлаа. 

	Хайран ч сүүгээ асгачихлаа 

	Халтар нохой долоож байна.

	 

	Хагархай гутал нь пир пир гээд 

	Ханцуйн үзүүр нь сар сар гээд 

	Хамрын амьсгал нь пор пор гээд 

	Хараал тавиад хөөцөлдөж байна.

	 

	Зугтаасан тугалыг нь барьж аваад

	Дух толгойг нь зодож байна. 

	Ган халуун наранд

	Хашралт хийхээр уяж байна.

	 

	Баруун айлаар орж байна.

	Бага үдийг хүргэж байна.

	Хойд айлаар орж байна.

	Хошуу ховыг хөдөлгөж байна.

	 

	Зүүн айлаар орж байна

	Зүү утас гуйж байна.

	Өмнө айлаар ортол

	Өдөр бараг нь дуусахын баа.

	 

	Ажилгүй гэвэл

	Арай ч хаанаас ийм байх вэ, 

	Аль муугаас жигшиг гэж 

	Анхааруулсан шүлэг юм.


ШИВШИГ

	Согтуу агсан загнавал

	Сэргэсэн хойноо шившигтэй 

	Сохор доголон хоёр

	Соохолзож ноцолдвол шившигтэй. 

	Журамт үгийг ярина гээд 

	Зусар яривал шившигтэй

	Зузаан янаг ханилаад 

	Зуурханд салбал шившигтэй 

	Хагархай өмд өмсвөл

	Хавсарга салхинд шившигтэй 

	Хазгай гутал өмсөөд

	Харалган гишгэвэл шившигтэй 

	Үхэр морь хоёроор

	Үсэргэж уралдах талаар

	Муу үгийг алдаад

	Мориор гүйцэх нь талаар.

	Мурий сумаар харваад

	Гараар залах нь талаар

	Эрмэг хүлгийг алдаад 

	Илжгээр гүйцэх нь талаар.

	Эвтэй занг алдвал

	Энх явах нь талаар

	Байг олохгүй алдаад

	Баатарлаж яривал инээдтэй 

	Барилдаж чадахгүй хаягдаад 

	Байн байн дахивал инээдтэй 

	Уургалж чадахгүй байтлаа 

	Унаснаа зодвол инээдтэй. 

	Ухаан муу байгаад

	Бусдыг муулбал инээдтэй, 

	Зуны саалиа хүч хүрэхгүй бол 

	Эмэгтэйчүүдийн инээдэм. 

	Зудыг аргалж чадахгүй бол 

	Малчин ардын инээдэм.

	Зүтгэл үнэн байвал

	Зөв зам ойрхон доо!

	Зүгээр суугаад байвал 

	Өөрөө тэр ирэхгүй дээ.


ЭЗЭРХЭГ ХАРЬ ЕРТӨНЦ

	Өнгө нүүрээ хувилгасан 

	Үнэнчгүй ертөнц, 

	Төв шударга ёсыг 

	Тэнэг гэдэг ертөнц.

	Өөдгүй шунахай этгээдийг 

	Алдарт гаргадаг ертөнц. 

	Үгээгүй мөхөс ядуугаа 

	Доорд үздэг ертөнц.

	Үнэн бүрийг нь тоочвол 

	Өстэй болдог ертөнц. 

	Үргэлж худлыг яривал 

	Үнэтэй байдаг ертөнц 

	Адууныхаа олноор 

	Ах нь гэдэг ертөнц. 

	Амьдарлага барсан ядуугаа 

	Ажиглах ч үгүй ертөнц. 

	Дээлийнх нь өнгөөр 

	Дээшээ гэдэг ертөнц. 

	Дэвснийх нь өнгөөр 

	Морийг нь уядаг ертөнц. 

	Өлсөж даарах цагт 

	Өрөвдөж үздэггүй ертөнц. 

	Баян ноён хоёроо 

	Бялдуучилдаг ертөнц. 

	Ядарч зовсон хүмүүсийг 

	Жанчиж дарладаг ертөнц, 

	Хорин хэдэн насанд нь 

	Хонгор гэдэг ертөнц, 

	Хойрго хөгшрөх цагт нь

	Хойноо мартдаг ертөнц

	Эмс охидыг бузар гээд 

	Эрхийг нь хасдаг ертөнц. 

	Хөрөнгө баян зарим нь 

	Хөдөлмөр хийдэггүй ертөнц. 

	Хөөрхий ядуу ардуудаа 

	Боолчлон дарладаг ертөнц. 

	Хөндлөн хажуугийн улсаа 

	Хөнөөх дуртай ертөнц. 

	Хөрст сайн нутгийг 

	Булаах дуртай ертөнц.

	Хэрцгий зусарч түшмэдтэй 

	Хээлд дуртай ертөнц. 

	Хэний үнэн байвч 

	Хилс шүүдэг ертөнц.

	Эзэрхэг харь ертөнц. 

	Эгээ ийм байдалтай.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

